
ᓄᓇᕗᑦ ᑐᓐᖓᕕᒃᑯᑦ ᓂᕈᐊᕐᓇᖏᑦ 
ᐊᑐᐊᒐᐃᑦ ᐊᒻᒪᓗ ᐊᑐᖅᑕᐅᕙᑦᑐᑦ 

 
ᐊᖏᕈᑕᐅᓚᐅᖅᑐᖅ ᑲᑎᒪᔨᓄᑦ ᓄᕕᐱᕆ 2003-ᒥ 
ᑭᖑᓪᓕᖅᐹᒥ ᐊᓯᔾᔨᖅᑕᐅᓪᓗᓂ ᐊᒃᑑᐸ 2013-ᒥ 

 
 
ᐃᓚᖓ 1 ᓂᕈᐊᕐᓇᐅᑉ ᐅᓪᓗᖓ  
 

1.1 ᐅᓪᓗᖓ ᐋᖅᑭᑦᑕᐅᓯᒪᒧᖅ ᓂᕈᐊᕐᓇᐅᓂᐊᖅᑐᖅ ᓇᒡᒐᔾᔭᐅᒃᑲᓐᓂᖓᓂ ᑎᓯᐱᕆᐅᑉ ᓂᕈᐊᕐᓇᐅᑉ ᐊᕐᕌᒍᐊᓂ.  
ᓄᓇᕗᑦ ᑐᓐᖓᑯᒃᑯᑦ ᑐᑭᒧᐊᖅᑏᑦ ᑲᑎᒪᔨᖏᑦ ᐋᖅᑮᒋᐊᖃᖅᐳᖅ ᓯᕗᕐᖓᒍᑦ ᓂᕈᐊᕐᓇᐅᓂᐊᖅᑑᑉ 
ᐅᓪᓗᖓᓂ.  

 
1.2 ᓂᕈᐊᕐᓇᐅᑉ ᐅᓪᓗᖓᓂ ᓂᕈᐊᕐᕖᑦ ᒪᑐᐃᕆᐊᖃᖅᐳᑦ 10-ᒥ ᐅᓪᓛᒃᑯᑦ, ᒪᑐᐃᖓᓗᓂ 7-ᒨᕋᓱᐊᕐᓂᖓᓂ 

ᐅᓐᓄᒃᑯᑦ ᑕᕝᕙᓂᔅᓴᐃᓐᓇᖅ ᐅᓪᓗᖓᓂ. 
 

1.3 ᐃᓱᒪᖅᓱᕈᓐᓇᖅᐳᖅ ᓂᕈᐊᖅᑐᓕᕆᔩᑦ ᐊᐅᓚᑦᑎᔨᖓᓂᑦ, ᓂᕈᐊᕐᓇᐅᑉ ᐅᓪᓗᖓ ᐃᓚᒋᐊᕈᓐᓇᖅᑐᓂᐅᒃ 
ᐅᕝᕙᓘᓐᓃᑦ ᐊᓯᔾᔨᕈᓐᓇᖅᑐᓂᐅᒃ ᓇᓕᐊᓐᓂᑐᐃᓐᓇᖅ ᓂᕈᐊᕐᕕᒻᒥᑦ ᓯᓚᒥᑦ ᐱᔾᔪᑎᖃᕐᓂᖅᐸᑦ. 

 
ᐃᓚᖓ 2 ᓂᕈᐊᕋᔅᓴᓕᐅᕐᓂᖅ ᐊᒻᒪᓗ ᐲᖅᓯᓂᖅ ᓂᕈᐊᖅᑕᐅᒐᓱᐊᖅᑐᓂᑦ  
 

2.1 ᓂᕈᐊᖅᑕᐅᒐᓱᐊᕈᓐᓇᖁᓪᓗᑎᑦ ᐊᐅᓚᑦᑎᔨᐅᓂᕐᒧᑦ ᓄᓇᕗᑦ ᑐᓐᖓᕕᒃᑯᓐᓄᑦ ᑐᓂᓯᒋᐊᖃᖅᐳᑎᑦ 
ᓂᕈᐊᖅᑕᐅᒐᓱᐊᕈᑎᓂᑦ ᐸᐃᑉᐹᓂᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᓐᓄᑦ. 

 
2.2 ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᓂᕈᐊᖅᑕᐅᒐᓱᐊᕈᑎᓂᒃ ᐸᐃᑉᐹᓂᒃ ᑎᑎᕋᕆᐊᖃᖅᐳᖅ ᐱᒋᐊᕐᓗᒍ 

9-ᒥ ᐅᓪᓛᒃᑯᑦ ᓇᒡᒐᔾᔭᐅᒥ ᐱᖓᓲᔪᖅᑐᑦ ᐱᓇᓱᐊᕈᓰᑦ ᓂᕈᐊᕐᓇᐅᓚᐅᖅᑎᓐᓇᒍ. 
 
2.3   ᓂᕈᐊᖅᑕᐅᒐᓱᐊᕈᑏᑦ ᐸᐃᑉᐹᑦ ᐃᒪᐃᓕᖓᒋᐊᖃᖅᐳᑦ: 
 

(ᐃ) ᑎᑎᖅᓯᒪᓗᑎᒃ ᐊᑎᖓ ᐊᒻᒪᓗ ᑐᕌᕈᑎᖓ ᓂᕈᐊᖅᑕᐅᒐᓱᐊᖅᑑᑉ; 
(ᐱ) ᐊᑎᓕᐅᖅᑕᐅᓯᒪᓗᓂ ᓂᕈᐊᖅᑕᐅᒐᓱᐊᖅᑐᒧᑦ ᐊᒻᒪᓗ 10-ᓄᑦ (ᑐᖔᓄᓪᓘᓐᓃ) 

ᓂᕈᐊᕈᓐᓇᖅᑐᓄᑦ ᐊᑎᓕᐅᖅᑕᐅᓗᓂ; 
(ᑎ) ᐃᓚᖃᕐᓗᓂ ᓄᑖᒥᑦ ᐊᔾᔨᓐᖑᐊᓕᒻᒥᑦ ᓇᓗᓇᐃᒃᑯᑎᒥᑦ ᓂᕈᐊᖅᑕᐅᒐᓱᐊᖅᑐᖅ ᐃᓄᑑᓗᓂ 

ᐊᔾᔨᓐᖑᐊᒥ; 
(ᑭ) ᐃᓚᖃᕐᓗᓂ ᓯᒃᑭᒥᑦ ᐅᕝᕙᓘᓐᓃᑦ ᑎᑎᖅᑲᓂᐊᕐᕕᒃᑯᑦ ᑐᔫᑕᒥᓂᕐᒥᑦ ᐊᑭᓕᐅᒻᒥᑦ, 

ᓂᐅᕕᕐᕕᒃᑯᑦ, ᑯᐊᐸᒃᑯᑎᒍᑦ ᐅᕝᕙᓘᓐᓃᑦ ᓄᓇᓕᒻᒥ ᓇᒻᒥᓂᓕᒃᑯᑦ ᑐᔫᑕᒥᓂᕐᒧᑦ 
ᐊᑭᓕᐅᑕᐅᔪᑦ ᓄᓇᕗᑦ ᑐᓐᖓᕕᒃᑯᓐᓄᑦ ᐊᑭᖃᖅᑐᓂ $200.00-ᓂᒃ. 

(ᒋ)  ᐃᓚᓕᐅᔾᔨᓗᑎᑦ ᐸᐃᑉᐹᕐᒥᑦ ᐸᓖᓯᒃᑯᓐᓄᑦ ᖃᐅᔨᓴᕈᑎᕕᒥᕐᒥᑦ 
ᐱᕋᔭᒃᓯᒪᓐᖏᒃᑲᓗᐊᕐᒪᖔᖅᐱᑦ 

 
2.4 ᐊᑭᓕᐅᑕᐅᓚᐅᖅᑐᑦ ᐅᑎᖅᑎᑕᐅᔪᓐᓇᖅᐳᑦ ᓂᕈᐊᖅᑕᒥᓂᕐᒧᑦ ᐊᒻᒪᓗ ᓂᕈᐊᖅᑕᒥᓃᑦ 10-ᐳᓴᒥ 

ᓂᕈᐊᖅᑕᐅᓐᓂᖅᐸᑕ ᓂᕈᐊᖅᑕᐅᕝᕕᒋᔭᖓᓄᑦ. 
 
2.5 ᐱᔭᕇᖅᓯᒪᔪᑦ ᓂᕈᐊᖅᑕᐅᒐᓱᐊᕈᑏᑦ ᐸᐃᑉᐹᑦ, ᐊᔾᔨᓐᖑᐊᑦ ᐊᒻᒪᓗ ᐊᑭᓕᐅᑕᐅᒧᑦ 

ᑐᓂᔭᐅᓯᒪᒋᐊᖃᖅᐳᑦ ᓂᖁᐊᖅᑐᓕᕆᔩᑦ ᐊᖓᔪᖅᑳᖓᓄᑦ 5-ᒨᓚᐅᖅᑎᓐᓇᒍ, ᑕᓪᓕᕐᒥᖓᓂ 

ᑕᓪᓕᒪᐃᑦ ᐱᓇᓱᐊᕈᓰᑦ ᓂᕈᐊᕐᓇᐅᓚᐅᖅᑎᓐᓇᒍ.  ᑭᖑᕙᖅᑐᑦ ᓂᕈᐊᖅᑕᐅᒐᓱᐊᕈᑏᑦ 
ᐊᖏᕈᑕᐅᒐᔭᓐᖏᓚᑦ.   

 
2.6 ᓂᕈᐊᖅᑕᐅᒐᓱᐊᖅᑐᖅ ᐲᖅᑎᒍᓐᓇᖅᐳᖅ ᓂᕈᐊᖅᑕᐅᒐᓱᐊᕈᑎᖓᓂ 72 ᐃᑲᕐᕋᐃᑦ 

ᓈᓚᐅᓐᖏᓐᓂᖏᓐᓂ ᑎᑎᖅᑲᒃᑯᑦ ᓇᓗᓇᐃᖅᓯᓗᓂ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᓐᓄᑦ.  
ᐊᑭᓕᐅᑎᒋᓚᐅᖅᑕᖓ ᐲᖅᑕᐅᒐᔭᖅᐳᖅ. 
 

2.7 ᑭᓇᑐᐃᓐᓇᖅ ᓂᕈᐊᒐᒃᓴᐅᔪᓐᓇᓐᖏᓚᖅ ᐊᑕᐅᓯᐅᓐᖏᑦᑐᒧᑦ ᐃᓂᒧᑦ ᓄᓇᕗᑦ 
ᑐᓐᖓᕕᑲᒃᑯᑦ ᐊᒻᒪᓗ/ᐅᕝᕙᓘᓐᓃᑦ ᓄᓇᓖᑦ ᐊᕕᑦᑐᖅᓯᒪᔪᑎᒍᑦ ᑲᑐᔾᔨᖃᑎᒌᒃᑯᑦ 
ᓂᕈᐊᕐᓇᖏᓐᓂᑦ.  

 
ᐃᓚᖓ 3 ᐅᑎᖅᑎᑕᐅᔪᖅ ᑕᕝᕙᔅᓴᑑᑎᓪᓗᒍ ᓂᕈᐊᕋᔅᓴᖅ 
 

3.1 ᐊᑕᐅᓰᓐᓇᐅᓕᖅᐸᑦ ᓂᕈᐊᕋᔅᓴᖅ ᓂᕈᐊᕋᔅᓴᕐᒥᑦ ᐲᖅᑐᖃᓚᐅᖅᑎᓪᓗᒍ ᐅᕝᕙᓘᓐᓃᑦ ᐊᑕᐅᓰᓐᓇᕐᒥᑦ 
ᓂᕈᐊᕋᔅᓴᓕᐅᖅᑐᖃᕐᓂᖅᐸᑦ ᓂᕈᐊᕋᔅᓴᓕᐅᕐᓇᐅᑎᓪᓗᒍ, ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ 
ᐅᖃᕈᓐᓇᖅᐳᖅ ᓂᕈᐊᖅᑕᐅᓂᕋᐃᓗᓂ ᓂᕈᐊᕋᔅᓴᑐᐊᕐᒥᑦ. 

 
ᐃᓚᖓ 4 ᓄᓇᖓᓂ ᓂᕈᐊᕐᕖᑦ ᐊᒻᒪᓗ ᓂᕈᐊᕆᐊᖅᑐᕐᕖᑦ  
 

4.1 ᓂᕈᐊᖅᑐᓕᕆᔩᑦ ᐊᖓᔪᖅᑳᖅ ᐋᖅᑮᔪᓐᓇᖅᐳᖅ ᑭᓪᓕᓕᐊᓂᑦ ᐃᓂᖃᕐᕕᖏᓐᓄᑦ 
ᓂᕈᐊᖅᑐᓕᕆᔪᓐᓇᖁᓪᓗᒋᑦ. 

 
4.2 ᓂᕈᐊᖅᑐᓕᕆᔩᑦ ᐊᖓᔪᖅᑳᖅ ᐋᖅᑮᔪᓐᓇᖅᐳᖅ ᐊᑕᐅᓯᕐᒥᑦ ᐊᑕᐅᓯᐅᓐᖏᑦᑐᒥᓪᓘᓐᓃᑦ ᓂᕈᐊᖅᑐᑦ 

ᐃᓂᒋᓂᐊᖅᑕᖏᓐᓂᑦ ᓄᓇᓕᓕᒫᓂᑦ ᓄᓇᕗᒻᒥ. 
 
4.3  ᓂᕈᐊᕐᕕᐅᓂᐊᖅᑐᓕᒫᑦ ᐃᓪᓗᒥᑦ ᓂᕈᐊᕐᕕᖃᕆᐊᖃᖅᐳᑦ ᐊᑕᐅᓯᕐᒥᑦ.  

 
4.4 ᓄᓇᓖᑦ ᓯᓚᑖᓃᑦᑐᑦ ᓄᓇᕗᑦ ᐃᓱᒪᒋᔭᖓᒍᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᐃᓄᒋᐊᓐᓂᖏᑦ 

ᓂᕈᐊᕈᓐᓇᖅᑐᑦ ᓈᒻᒪᑦᑐᒋᑐᐊᕈᓂᖏᑦ ᓂᕈᐊᖅᑎᑦᑎᔪᓐᓇᖅᐳᖅ ᓄᓇᒋᔭᖓᓂᑦ 
 
ᐃᓚᖓ 5 ᓂᕈᐊᖅᑐᓕᕆᔩᑦ 

 
5.1  ᓂᕈᐊᖅᑐᓕᕆᔨᑦ ᐊᖓᔪᖅᑳᖓᑦ 
 

(ᐃ) ᐊᑕᐅᓯᕐᒥᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖃᕆᐊᖃᖅᐳᑦ ᑎᒃᑯᐊᖅᑕᐅᔪᒥᑦ ᐊᖓᔪᖅᑳᖓᓐᓄᑦ 
ᓄᓇᕗᑦ ᑐᓐᖓᑯᒃᑯᑦ, ᐅᖃᖃᑎᖃᖅᓯᒪᓗᓂ ᑲᑎᒪᔩᑦ ᑐᑭᒧᐊᖅᑎᖏᒥᓐᓂᑦ. 

(ᐱ) ᓂᕈᐊᖅᑐᓕᕆᔩᑦ ᐊᖓᔪᖅᑳᕆᓂᐊᖅᑕᖓᑦ ᑎᒃᑯᐊᖅᑕᐅᓯᒪᒋᐊᖃᖅᐳᖅ 16 ᐱᓇᓱᐊᕈᓰᑦ 
ᑎᑭᓚᐅᓐᖏᓐᓂᖓᓂ ᓂᕈᐊᕐᓇᐅᑉ ᐅᓪᓗᖓ.  

(ᑎ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᑐᑭᒧᐊᖅᑎᑦᑎᔪᓐᓇᖅᐳᖅ ᐊᒻᒪᓗ ᖃᐅᔨᓴᖅᑎᐅᓗᓂ 
ᐊᓪᓚᕝᕕᓕᕆᔾᔪᑎᓄᑦ ᓂᕈᐊᕐᓇᕐᒥ, ᐊᔾᔨᒌᑎᑦᑎᔪᒥᑦ ᓴᖅᑮᓗᓂ, ᐃᓚᖓᒍᑦ ᐊᒻᒪᓗ 
ᒪᓕᑦᑐᒃᑯᑦ ᓄᓇᕗᑦ ᑐᓐᖓᕕᒃᑯᑦ ᒪᓕᒐᕋᓛᖏᓐᓂᑦ ᐊᒻᒪᓗ ᐊᑐᐊᒐᖏᓐᓂᑦ 
ᒪᓕᒐᖏᓐᓂᓪᓗ ᐱᓕᕆᓗᓂᓗ ᐊᓯᖏᑕ ᓂᕈᐊᖅᑐᓕᕆᔩᑦ ᐊᖓᔪᖅᑳᖏᑕ ᐊᑐᐊᒐᖏᓐᓂᑦ 
ᒪᓕᒐᖏᓐᓂᓪᓗ.  

 
 (ᑭ) ᑕᐃᒪᐃᒋᐊᖃᖅᑐᒋᑦᑎᑉᐸᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᐃᒪᐃᒍᓐᓇᖅᐳᖅ:   

 
(i) ᐅᖓᕙᕆᐊᖅᑎᑦᑎᔪᓐᓇᖅᑐᖅ ᐱᕕᔅᓴᖏᓐᓂᑦ ᓱᔪᖃᖅᑎᓪᓗᒍ, 
(ii) ᐊᒥᓱᕈᕆᐊᖅᑎᑦᑎᔪᓐᓇᖅᑐᖅ ᓂᕈᐊᖅᑐᓕᕆᔨᐅᔪᓂᑦ,  ᓂᕈᐊᕐᕕᐅᔪᑦ ᓄᓇᖏᓐᓂᑦ 

ᐊᒡᒍᖅᓯᒪᔪᓂᑦ ᐊᒻᒪᓗ ᓂᕈᐊᕐᕕᐅᔪᓂᑦ, ᐅᕝᕙᓘᓐᓃᑦ 
(iii) ᒪᓕᑐᐃᓐᓇᖁᓪᓗᒋᑦ ᐃᓗᓕᖏᓐᓂᑦ ᐊᑐᐊᒐᐃᑦ ᐊᒻᒪᓗ ᒪᓕᒐᐃᑦ ᓄᓇᕗᑦ 

ᑐᓐᖓᕕᒃᑯᑦ ᒪᓕᒐᕋᓛᖏᓐᓂᑦ ᒪᓕᑦᑐᓂᒃ. 

5.2  ᓂᕈᐊᖅᑐᓕᕆᔩᑦ 
 

(ᐃ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᑎᒃᑯᐊᖅᓯᔪᓐᓇᖅᐳᖅ ᐃᑲᔪᖅᑎᒋᓂᐊᖅᑕᒥᓂᑦᒃ ᐊᒻᒪᓗ 
ᓄᓇᓖᑦ ᐃᓗᐊᓂ ᐊᒡᒍᖅᓯᒪᔪᒃᑯᑦ ᓂᕈᐊᖅᑐᓕᕆᔨᐅᓂᐊᖅᑐᓂᒃ ᑕᐃᒪᐃᒋᐊᖃᖅᑐᒋᑦᑎᑉᐸᑦ 
ᓂᕈᐊᕐᓇᖅ ᐊᐅᓚᑦᑎᐊᕈᓐᓇᖁᓪᓗᒍ. 

(ᐱ) ᓂᕈᐊᖅᑐᓕᕆᔩᑦ ᐊᖓᔪᖅᑳᕐᒥᑦ ᐲᖅᑎᑦᑎᔪᓐᓇᖅᐳᖅ ᐃᑲᔪᖅᑎᖓᓂ 
ᓂᕈᐊᖅᑐᓕᕆᔨᒥᓪᓘᓐᓃᑦ ᐃᒪᐃᓐᓂᖅᐸᑕ: 
 
(i) ᐱᓕᕆᔪᓐᓇᓐᖏᑉᐸᑦ ᐅᕝᕙᓘᓐᓃᑦ ᐱᓕᕆᑦᑎᐊᕈᓐᓇᖏᑉᐸᑦ 

ᐱᓕᕆᐊᕆᒋᐊᓕᖏᓐᓂᑦ ᓂᕈᐊᖅᑐᓕᕆᔩᑦ ᐅᕝᕙᓘᓐᓃᑦ ᖃᓄᐃᖁᔭᖏᓐᓂᑦ 
ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᒪᓕᓐᖏᑉᐸᑦ; ᐅᕝᕙᓘᓐᓃᑦ 

(ii) ᑎᒃᑯᐊᖅᑕᐅᓚᐅᖅᑎᓪᓗᒍ ᐱᓕᕆᐊᕆᒋᐊᓕᖏᓐᓂᑦ ᐱᓕᕆᓐᖏᖔᓕᖅᐸᑦ.  
 

(ᑎ) ᓂᕈᐊᖅᑐᓕᕆᔩᑦ ᐱᓕᕆᐊᔅᓴᖃᖅᐳᑦ ᐱᓕᕆᑦᑎᐊᕆᐊᖃᕐᓂᕐᒥᑦ ᓂᕈᐊᕐᓂᕐᒧᑦ 
ᓄᓇᓕᖓᓐᓂᑦ ᒪᓕᑦᑐᓂᒃ ᓄᓇᕗᑦ ᑐᓐᖓᑯᒃᑯᑦ ᒪᓕᒐᕋᓛᖏᓐᓂ ᑦᐊᒻᒪᓗ ᐊᑐᐊᒐᕐᓂᑦ 
ᒪᓕᒐᕐᓂᓪᓗ.  

 (ᑭ) ᐱᓕᕆᐊᔅᓴᓕᒫᑦ ᐊᒻᒪᓗ ᐊᐅᓚᓂᓕᒫᑦ ᒪᓕᒐᕐᓃᑦᑐᑦ ᐊᑐᐊᒐᕐᓂᓪᓗ ᒪᓕᑦᑕᐅᒋᐊᖃᖅᐳᑦ 
ᓂᕈᐊᖅᑎᒧᑦ, ᓂᕈᕐᕕᓐᓂᑦ ᓄᓇᕗᑦ ᓯᓚᑖᓃᑦᑐᓄᑦ ᐊᑐᖅᑕᐅᓗᑎᒃ ᓂᕈᐊᖅᑐᓕᕆᔩᑦ 
ᐊᖓᔪᖅᑳᖓᓐᓄᑦ. 

 
5.3  ᓂᕈᐊᖅᑎᑦᑎᔩᑦ 
 

ᐊᖏᕈᑎᖃᖅᑎᓪᓗᒍ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᓂᕈᐊᖅᑐᓕᕆᔨ ᑎᒃᑯᐊᖅᓯᔪᓐᓇᖅᐳᖅ 
ᓂᕈᐊᖅᑎᑦᑎᔨᐅᓂᐊᖅᑐᒥᑦ ᐃᑲᔪᖅᑎᔅᓴᖓᓂᑦ ᐱᓕᕆᓗᓂ ᓂᕈᐊᕐᕕᐅᔪᓂᑦ ᐊᒻᒪᓗ ᓂᕈᐊᕐᓇᐅᑉ 
ᐅᓪᓗᖓᓂ ᐱᓕᕆᔪᓄᑦ.  
 

5.4 ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᖏᑦ 
 

(ᐃ) ᑎᓴᒪᐃᑦ ᐱᓇᓱᐊᕈᓰᑦ ᓂᕈᐊᕐᓇᐅᓚᐅᖅᑎᓐᓇᒍ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ 
ᑎᒃᑯᐊᖅᓯᔪᓐᓇᖅᐳᖅ ᑐᖓᓕᕆᓂᐊᖅᑕᖏᓐᓂᑦ ᐊᑐᓂᑦ ᓂᕈᐊᕐᕕᓕᒫᓄᑦ. 

(ᐱ) ᐊᑐᓂ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᖏᑦ ᐱᓕᕆᐊᔅᓴᖃᖅᐳᑦ ᓂᕈᐊᕐᓇᕐᓂ 
ᓂᕈᐊᕐᕕᐅᕕᖓᓂ ᒪᓕᑦᑐᑎᒃ ᓄᓇᕗᑦ ᑐᓐᖓᕕᒃᑯᑦ ᒪᓕᒐᕋᓛᖏᓐᓂᑦ ᐊᑐᐊᒐᖏᓐᓂᑦ 
ᐊᒻᒪᓗ ᒪᓕᒐᖏᓐᓂᑦ ᐊᑐᖁᔭᖏᓐᓂᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ. 

(ᑎ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᐲᖅᓯᔪᓐᓇᖅᐳᖅ ᑎᒃᑯᐊᖅᑕᒥᓂᕐᒥᑦ ᑐᖓᓕᖓᓂ 
ᐃᒪᐃᓐᓂᖅᐸᑦ:  

 
(i) ᐱᓕᕆᔪᓐᓇᓐᖏᑉᐸᑦ ᐅᕝᕙᓘᓐᓃᑦ ᐱᓕᕆᑦᑎᐊᕈᓐᓇᖏᑉᐸᑦ 

ᐱᓕᕆᐊᕆᒋᐊᓕᖏᓐᓂᑦ ᓂᕈᐊᖅᑐᓕᕆᔩᑦ ᐅᕝᕙᓘᓐᓃᑦ ᖃᓄᐃᖁᔭᖏᓐᓂᑦ 
ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᒪᓕᓐᖏᑉᐸᑦ. 

(ii) ᑎᒃᑯᐊᖅᑕᐅᓚᐅᖅᑎᓪᓗᒍ ᐱᓕᕆᐊᕆᒋᐊᓕᖏᓐᓂᑦ ᐱᓕᕆᓐᖏᖔᓕᖅᐸᑦ.  
 

 
5.5 ᓂᕈᐊᖅᑎᑦᑎᔩᑦ 
 

ᐊᑐᓂᑦ ᓂᕈᐊᖅᑐᓕᕆᔩᑦ ᑐᖓᓕᖏᑦ ᑎᒃᑯᐊᖅᑕᐅᑐᐊᖅᐸᑕ ᑎᒃᑯᐊᖅᓯᔪᓐᓇᖅᐳᑦ 
ᓂᕈᐊᖅᑐᓕᕆᔨᐅᓂᐊᖅᑐᓂᒃ ᐃᑲᔪᖅᑎᐅᓂᐊᖅᑐᓂᒃ ᓂᕈᐊᕐᓇᕐᓂᑦ ᓯᕗᕐᖓᒍᑦ ᐊᒻᒪᓗ ᓂᕈᐊᕐᓇᐅᑉ 
ᐅᓪᓗᖓᓂ.  

5.5 ᓂᕈᐊᖅᑐᓕᕆᔩᑦ ᓱᓕᕗᖔᖅᑎᑦᑎᓂᖏᑦ 
 

ᓂᕈᐊᖅᑐᓕᕆᔪᓕᒫᑦ ᓱᓂᕗᖔᕈᑎᓕᐅᕆᐊᖃᖅᐳᑦ ᐱᓕᕆᐊᔅᓴᒥᓐᓂᑦ ᐱᓕᕆᑦᑎᐊᖁᓪᓗᒋᑦ. 
 

ᐃᓚᖓ 6 ᓂᕈᐊᕈᓐᓇᖅᑐᑦ ᐊᑎᖃᕐᕕᖓᑦ 
 

6.1 ᑎᑎᕋᖅᑕᐅᕕᖓᑕ ᐊᓪᓚᕝᕕᖓ ᓄᓇᕗᑦ ᑐᓐᖓᕕᒃᑯᓐᓂ ᐱᓕᕆᐊᖃᖅᐳᖅ ᓯᕗᕐᖓᒍᑦ ᑎᑎᕋᕐᓂᕐᒥᑦ 
ᓂᕈᐊᕈᓐᓇᖅᑐᑦ ᐊᑎᖁᑎᖏᓐᓂᑦ, ᐊᓯᔾᔩᓂᕐᒥᑦ ᑎᑎᖅᑲᓂᒃ ᐊᒻᒪᓗ ᓴᖅᑮᓗᑎᒃ 
ᐊᑐᖅᑕᐅᓂᐊᓕᖅᑐᓂᒃ ᓂᕈᐊᕈᓐᓇᖅᑐᑦ ᐊᑎᖃᕐᕕᖏᓐᓂᑦ. 
 

6.2  ᑖᒃᑯᐊ ᑎᑎᕋᖅᓯᒪᔪᑦ ᐃᒪᐃᓕᖓᒋᐊᖃᖅᐳᑦ:  
 

(ᐃ) ᐃᓘᓐᓇᖏᑦ ᓄᓇᓕᓐᓂ ᐊᑎᓕᐅᖃᑕᐅᓂᕐᒧᑦ ᑲᑎᒪᔨᕋᓛᑦ ᑲᑎᒪᒋᐊᖃᖅᐳᑦ 
ᐱᕕᔅᓴᖃᖅᑎᑦᑎᑉᐸᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᐊᓯᔾᔩᓂᐊᕐᓗᑎᒃ ᓯᕗᕐᖓᒍᑦ 
ᐊᑎᖃᕐᕕᔅᓴᐃᑦ ᓴᓇᔭᐅᑎᓪᓗᒋᑦ ᕿᒥᕐᕈᖁᓪᓗᒋᑦ ᐃᓗᓕᖏᓐᓂᑦ ᐊᒻᒪᓗ 
ᐃᓱᒪᔅᓴᖅᓯᐅᖁᓪᓗᒋᑦ ᐱᔪᓐᓇᖅᑎᑕᐅᔪᔅᓴᐅᒻᒪᖔᑕ ᑐᒃᓯᕋᐅᑎᒃᑯᑦ 
ᐊᑎᓕᐅᖅᑕᐅᖃᑕᐅᔪᒪᔪᑦ. 

(ᐱ) ᐃᓘᓐᓇᖏᑦ ᓄᓇᓕᓐᓂ ᐊᑎᓕᐅᖅᑕᐅᓯᒪᔪᓄᑦ ᐊᓪᓚᑦᑎ ᑐᓂᓯᖃᑦᑕᕆᐊᖃᖅᐳᖅ 
ᓂᕈᐊᕈᓐᓇᖅᑐᑦ ᐊᑎᖃᕐᕕᔅᓴᖓᓂ ᓄᓇᕗᑦ ᑐᓐᖓᕕᒃᑯᑦ ᐊᑎᓕᐅᖅᑎᑦᑎᕕᖓᑕ 
ᐊᓪᓚᕝᕕᖓᓐᓄᑦ. 

(ᑎ) ᓄᓇᕗᑦ ᑐᓐᖓᕕᒃᑯᑦ ᐊᑎᓕᐅᖅᑎᑦᑎᕕᖓᓐᓂ ᑕᒻᒪᖅᓯᒪᔪᖅᓯᐅᕋᔭᖅᐳᖅ 
ᐋᖅᑮᒋᐊᕐᓗᑎᓪᓗ ᓇᕿᑦᑕᑲᒻᒪᔅᓯᒪᔪᓂᑦ, ᓴᖅᑮᓗᑎᒃ ᐊᑐᕐᓂᐊᓕᖅᑐᒥᑦ ᓂᕈᐊᕈᓐᓇᖅᑐᓄᑦ 
ᐊᑎᖃᕐᕕᒻᒥᑦ ᑐᓂᓯᓗᓂ ᑕᓪᓕᒪᓂᑦ ᐊᒥᓱᓕᐅᖅᓯᒪᔪᓂᑦ ᓂᕈᐊᖅᑐᓕᕆᔩᑦ 
ᐊᖓᔪᖅᑳᖓᓐᓄᑦ. 

(ᑭ) ᓂᕈᐊᖅᑐᓕᕆᔨᒻᒪᕆᒃ ᑐᓂᓯᒋᐊᖃᖅᐳᖅ ᓂᕈᐊᖅᑐᓕᕆᔨᓄᑦ ᐊᒻᒪᓗ 
ᓂᕈᐊᖅᑐᓕᕆᔩᑦ ᑐᖓᓕᖏᓐᓄᑦ ᐊᑎᖁᑎᓂᒃ ᓂᕈᐊᕈᓐᓇᖅᑐᓄᑦ 
ᓄᓇᓕᖓᓐᓂᒥᐅᓄᑦ ᐊᒻᒪᓗ ᓂᕈᐊᕈᓐᓇᖅᑐᓕᒫᑦ ᐊᑎᖁᑎᖏᓐᓂᑦ. ᓂᕈᐊᒐᒃᓴᐃᑦ 
ᑐᓂᔭᐅᒐᔭᕆᕗᑦ ᓂᕈᐊᕈᓐᓇᖅᑐᓕᒫᑦ ᐊᑎᖁᑎᖏᓐᓂᑦ.  

 
 

ᐃᓚᖓ 7 ᓂᕈᐊᕐᓇᐅᓛᖅᑎᓪᓗᒍ ᐊᑐᖅᑕᐅᓲᑦ  
 

7.1  ᓂᕈᐊᕋᔅᓴᓕᐅᕐᓂᖅ 
 

ᐃ)  ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᑐᓴᖅᑎᑦᑎᒋᐊᖃᖅᐳᖅ ᑎᒃᑯᐊᖅᓯᓐᓇᐅᓕᖅᐸᑦ ᐅᖃᐅᓰᑦ 
ᐃᓕᑕᕆᔭᐅᓯᒪᔪᑦ ᐊᑐᖅᑕᐃᓐᓇᕆᓗᒋᑦ ᐅᑯᓂᖓ ᓇᓗᓇᐃᖅᓯᔪᓂᑦ: 
 
(I) ᐅᓪᓗᖏᑦ, ᖃᑦᑎᒥᐅᓂᖏᑦ, ᓇᒦᓐᓂᖏᑦ ᐊᒻᒪᓗ ᐊᑐᖅᑕᐅᓂᐊᖅᑐᑦ 

ᑎᒃᑯᐊᖅᓯᓂᕐᒧᑦ ᓂᕈᐊᕋᔅᓴᓂᑦ; 
 (ii) ᐅᓪᓗᖓ ᓂᕈᐊᕐᓇᐅᔪᒫᕐᓂᐊᖅᑑᑉ; ᐊᒻᒪᓗ  
 (iii) ᓇᒥᐅᓛᕐᓂᖏᑦ, ᐅᖄᓚᐅᑎᖏᑦ ᐊᒻᒪᓗ ᓱᒃᑲᔪᒃᑰᕈᑎᖓᑕ ᓈᓴᐅᑎᖏᑦ 

ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᐊᓪᓚᕝᕕᖓᑕ. 
 

(ᐱ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᖃᐅᔨᒪᒋᐊᕆᐊᖃᖅᐳᖅ ᑎᒃᑯᐊᖅᓯᓐᓇᐅᓕᖅᐸᑦ 
ᑐᓂᓯᖁᓪᓗᒍ ᓄᓇᓕᓕᒫᓐᓄᑦ ᑎᑎᖅᑲᓂᒃ ᓇᓗᓇᐃᖅᓯᔪᓂᒃ ᐅᖃᐅᓯᐅᖃᑦᑕᕐᓗᓂᓗ 
ᑎᑎᖅᑲᑎᒍᑦ ᐱᕙᓪᓕᐊᔪᒃᑯᑦ ᓄᓇᓕᖓᓐᓂ ᓈᓚᐅᑎᒃᑯᑦ ᐊᒻᒪᓗ ᑕᐃᒪᐃᒍᓐᓇᖅᐸᑕ 
ᑕᓚᕖᓴᒃᑯᑦ ᐊᒻᒪᓗ ᓈᓚᐅᑎᒃᑯᑦ. 

7.2 ᓇᓗᓇᐃᖅᓯᓂᖅ ᓂᕈᐊᕐᓇᐅᓛᖅᑎᓪᓗᒍ 

 
(ᐃ) ᒪᑐᔭᐅᓯᒪᓕᖅᑎᓪᓗᒋᑦ ᑎᒃᑯᐊᕋᔅᓕᐅᕐᓃᑦ ᐊᑕᐅᓯᐅᓐᖏᑦᑐᒥᑦ ᑎᒃᑯᐊᖅᓯᔪᖃᐸᑦ 

ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᐃᒪᐃᒍᓐᓇᖅᐳᖅ, ᐱᓕᕆᑦᑕᐅᑎᒋᓗᓂ ᓴᖅᑮᓗᓂ 
ᓂᕈᐊᖅᑐᖃᓛᕐᓂᖓᓂ ᐅᖃᐅᓰᑦ ᐊᑐᖅᑕᐃᓐᓇᕆᓪᓗᒋᑦ ᐊᑐᖅᑕᐅᕙᑦᑐᑦ.  

  
(ᐱ) ᖃᐅᔨᒃᑲᐃᔾᔪᑎ ᓂᕈᐊᖅᑕᖃᓛᕐᓂᖓᓄᑦ ᐅᑯᓂᖓ ᐅᖃᖅᓯᒪᒋᐊᖃᖅᐳᖅ: 
 

(i) ᐊᑎᖓ, ᑐᕌᕈᑎᖓ, ᐃᖅᑲᓇᐃᔮᖓ (ᐃᓚᓕᐅᑎᓐᖏᒍᓐᓇᖅᑐᖅ) 
ᓂᕈᐊᕋᔅᓴᐅᔪᓕᒫᓄᑦ ᓂᕈᐊᕐᕕᒋᒐᓱᐊᖅᑕᖏᓐᓄᑦ ᐃ-ᒥᑦ ᐱᒋᐊᖅᑳᖅᓯᒪᓗᑎᒃ; 

(ii) ᐅᓪᓗᖓ, ᓯᕿᓐᖑᔭᖓᓗ ᓂᕈᐊᕐᓇᐅᓛᖅᑑᑉ; ᐊᒻᒪᓗ  
(iii) ᐅᓪᓗᖓ ᓯᕿᕐᖑᔭᖓᓗ ᓯᕗᕐᖓᒍᑦ ᓂᕈᐊᕐᓇᐅᓛᖅᑑᑉ.  

 
(ᑎ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᖃᐅᔨᒪᒋᐊᕆᐊᖃᖅᐳᖅ ᑐᓴᖅᑎᑦᑎᔾᔪᑏᑦ 

ᓂᕈᐊᕐᓇᐅᓛᖅᑐᒧᑦ ᐃᓕᔭᐅᓯᒪᒐᓗᐊᕐᒪᖔᑕ ᓄᓇᓕᓕᒫᑦ ᑎᑎᖅᑲᒃᑯᑦ ᐱᕙᓪᓕᐊᔪᒃᑯᑦ 
ᐊᒻᒪᓗ ᓈᓚᐅᑎᖃᕐᕕᖏᑎᒍᑦ, ᐊᒻᒪᓗ ᐊᔪᕐᓇᖏᑉᐸᑦ ᑕᓚᕖᓴᒃᑯᑦ ᓈᓚᐅᑎᒃᑯᓪᓗ.  
 

7.3  ᓂᕈᐊᕈᑏᑦ 
 

 (ᐃ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᑐᓂᓯᒋᐊᖃᖅᐳᖅ ᑐᖓᓕᖓᓄᑦ ᓈᒻᒪᑦᑐᓂᒃ 
ᓂᕈᐊᕈᑎᓂᒃ ᐊᒥᓲᓂᖏᑦ ᑕᑯᓐᓈᖅᑐᒋᑦ ᓂᕈᐊᕈᓐᓇᖅᑐᑦ ᓂᕈᐊᖅᑎᑦᑎᕕᒋᓂᐊᖅᑕᖓᓄᑦ. 

   
 (ᐱ) ᓂᕈᐊᕈᑏᑦ ᐃᒪᐃᓕᖓᒋᐊᖃᖅᐳᑦ: 
 

(i) ᑎᑎᕐᓗᒋᑦ ᐊᑎᖏᑦ ᓂᕈᐊᕋᔅᓴᐃᑦ, ᐃᓄᑦᑎᑑᖓᓗᒋᑦ ᐃᓄᐃᓐᓇᖅᑐᓪᓗ, ᐄ-ᒥᑦ 
ᐱᒋᐊᖅᑳᖅᓯᒪᓗᒋᑦ ᐊᑎᕈᓯᖏᓐᓂᑦ; ᐊᒻᒪᓗ  

(ii)  ᒥᑭᔪᒥᑦ ᐊᔾᔨᓐᖑᐊᖃᕐᓗᑎᒃ ᓴᓂᐊᓂ ᐊᑎᖓᑕ ᓂᕈᐊᕋᔅᓴᐅᑉ.  
 

7.4 ᑐᓂᐅᖅᑲᐃᓂᖅ ᓂᕈᐊᕈᑎᐅᔪᓂᑦ  
 

(ᐃ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᑐᓂᓯᒋᐊᖃᖅᐳᖅ ᑐᖓᓕᖓᓄᑦ ᐅᑯᓂᖓ: 
  

(i) ᓂᕈᐊᕐᓂᕐᒧᑦ ᐊᑐᖅᑕᐅᓂᐊᖅᑐᓂᒃ ᓂᕈᐊᕐᕕᒋᓂᐊᖅᑕᖓᓂ; 
(ii) ᓂᕈᐊᖅᑐᓄᑦ ᐴᔅᓴᓂᑦ ᓂᕈᐊᕐᕕᓕᒫᓂᑦ; 
(iii) ᐊᒥᓱᓕᐅᖅᓯᒪᔪᓂᑦ ᓄᓇᕗᑦ ᑐᓐᖓᕕᒃᑯᑦ ᒪᓕᒐᕋᓛᖏᓐᓂᑦ, ᓂᕈᐊᖅᑐᓕᕆᓂᕐᒧᑦ 

ᐊᑐᐊᒐᕐᓂᑦ ᒪᓕᒐᕐᓂᓪᓗ ᐊᓯᖏᓐᓂᓪᓗ ᓂᕈᐊᕐᓂᕐᒧᑦ ᐊᑐᐊᒐᕐᓂᑦ 
ᐱᑕᖃᕆᐊᓕᓐᓂᑦ; 

(iv) ᓈᒻᒪᑦᑐᓂᒃ ᓂᕈᐊᖅᑐᓕᕆᓂᕐᒧᑦ ᐊᑐᕆᐊᓕᓐᓂᑦ ᐊᒻᒪᓗ ᑎᑎᖅᑲᓂᒃ 
ᓂᕈᐊᖅᑎᑦᑎᔪᓐᓇᑦᑎᐊᖁᓪᓗᒋᑦ; 

(v) ᓈᒻᒪᑦᑐᓂᒃ ᓂᕈᐊᕈᑎᔅᓴᓂᒃ ᐊᒥᓲᓂᖏᑦ ᑕᑯᓐᓇᖅᑐᒋᑦ ᐊᑎᓕᐅᖅᐅᓯᒪᔪᑦ 
ᓂᕈᐊᕐᕕᒋᓂᐊᖅᑕᖓᓐᓂᑦ; ᐊᒻᒪᓗ 

(vi) ᓂᕈᐊᕈᓐᓇᖅᑐᑦ ᐊᑎᖁᑎᖏᓐᓂᑦ ᐊᑐᖅᑕᐅᓂᐊᖅᑐᓂᒃ ᓂᕈᐊᕐᕕᐅᔪᒥᑦ. 
   

 (ᐱ) ᒪᑐᐃᕋᓱᐊᕐᓂᖓᓂ ᓂᕈᐊᕐᓇᖅ, ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊ 
ᐸᐸᑦᑎᑦᑎᐊᕆᐊᖃᖅᐳᖅ ᐸᕝᕕᑕᐅᖁᓇᒋᑦ ᐊᒻᒪᓗ ᐱᓂᕐᓗᑦᑕᐅᖁᓇᒋᑦ ᑭᓇᑐᐃᓐᓇᕐᒧᑦ. 

 
7.5 ᓂᕈᐊᕐᕖᑦ ᐃᓂᖏᑦ 
 

 (ᐃ) ᐃᓕᒋᓂᐊᖅᑕᖏᑦ ᓂᕈᐊᕐᕖᑦ ᐋᖅᑭᑦᑕᐅᓂᐊᖅᐳᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᓐᓄᑦ. 
(ᐱ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᐊᔪᕐᓇᓐᖏᑉᐸᑦ ᓇᓂᓯᔪᓐᓇᖅᐳᖅ ᓂᕈᐊᕐᕕᐅᓂᐊᖅᑐᒥᑦ 

ᐃᓯᕋᕐᓂᖅᑐᒥᑦ ᑎᒥᒥᒍᑦ ᐊᔪᕈᑎᖃᖅᑐᓄᑦ ᓂᕈᐊᕆᐊᖅᑐᖅᑐᓄᑦ. 

7.6 ᓂᕈᐊᖅᑎᑦᑎᔭᖅᑐᖅᑐᑎᒃ ᐅᐸᖃᑦᑕᖅᑐᑦ 
 

ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᐋᖅᑮᔪᓐᓇᖅᐳᖅ ᐃᖏᕐᕋᔾᔪᑎᒃᑯᑦ ᓂᕈᐊᕆᐊᖅᑐᖅᑎᑦᑎᓗᓂ 
ᐅᖓᓯᑦᑐᒥᐅᓄᑦ.  ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᐊᑐᓕᖅᑎᑦᑎᔪᓐᓇᖅᐳᖅ ᑖᒃᑯᓂᖓ ᐊᑐᐊᒐᕐᓂᑦ 
ᑕᐃᒪᐃᒋᐊᖃᖅᑐᒋᑦᑎᑉᐸᑦ ᐃᖏᕐᕋᔾᔪᑎᒃᑯᑦ ᓂᕈᐊᖅᑎᑦᑎᓗᓂ. 
 

7.7  ᓯᕗᕐᖓᒍᑦ ᓂᕈᐊᕐᓇᐃᑦ  
 

 (ᐃ) ᓯᕗᕐᖓᒍᑦ ᓂᕈᐊᕐᓇᖃᖃᑦᑕᖅᑐᐃᓐᓇᐅᒋᐊᖃᖅᐳᑦ ᓂᕈᐊᕐᕕᓕᒫᓂᑦ.  ᓯᕗᕐᖓᒍᑦ 
ᓂᕈᐊᕐᓇᐅᑉ ᐃᑲᕐᕋᒋᒋᐊᖃᖅᐸᖏᑦ 10-ᒥᑦ ᐅᓪᓛᒃᑯᑦ 7-ᒥ ᐅᓐᓄᓄᑦ ᓄᓇᓕᖓᓐᓂ 
ᓯᕿᓐᖑᔭᖓᒍᑦ ᓇᒡᒐᔾᔭᐅᒥ 7 ᐅᓪᓗᐃᑦ ᓯᕗᕐᖓᒍᑦ ᓂᕈᐊᕐᓇᐅᑉ ᐅᓪᓗᖓᑕ. 

 (ᐱ) ᓇᓕᐊᑐᐃᓐᓇᖅ ᓂᕈᐊᕈᓐᓇᖅᑐᖅ ᐃᓐᓇᑐᖃᐅᔪᖅ ᐅᕝᕙᓘᓐᓃᑦ ᓂᕈᐊᕈᓐᓇᕋᔭᓐᖏᑦᑐᖅ 
ᓂᕈᐊᕐᓇᐅᑉ ᐅᓪᓗᖓᓂ ᓯᕗᕐᖓᒍᑦ ᓂᕈᐊᖔᕈᓐᓇᖅᐳᖅ. 

 (ᑎ) ᓂᕈᐊᖅᑐᓕᕆᔨ ᖃᐅᔨᒋᐊᕋᔭᖅᐳᖅ ᐊᑎᖓ ᓂᕈᐊᕈᓐᓇᖅᑐᓃᒃᑲᓗᐊᕐᒪᖔᖅ 
ᐊᑎᖃᕐᕕᖓᓂ ᓂᕈᐊᕈᓐᓇᖅᑐᑦ ᐊᑐᖅᑕᐅᔪᑦ ᓂᕈᐊᕐᕕᒻᒥ ᐅᕝᕙᓘᓐᓃᑦ 
ᓂᕈᐊᕈᓐᓇᑦᑎᐊᕋᓗᐊᕐᒪᖔᖅ.  ᓇᓗᓇᐃᖅᑕᐅᑉᐸᑦ ᓂᕈᐊᕈᓐᓇᖅᑐᖅ ᑕᐃᓐᓇ ᓂᕈᐊᕐᕕᒻᒥ 
ᓂᕈᐊᑦᑕᐅᑎᒋᔪᓐᓇᖅᐳᖅ ᒪᓕᑦᑐᒃᑯᑦ ᐃᓚᖓᓂ 8.5 ᐊᐱᕆᖅᑳᕈᓐᓇᖅᑐᓂᓗ 
ᓂᕈᐊᖅᑎᑦᑎᔪᖅ ᓱᓕᕗᖔᖁᔨᓗᓂ ᓂᕈᐊᕈᓐᓇᕋᓗᐊᕐᒪᖔᖅ, ᓂᕈᐊᕐᓂᐊᖅᑐᖅ 
ᓱᓕᕗᖔᕆᐊᖃᓕᕋᔭᖅᐳᖅ ᑕᐃᒪᐃᖁᔭᐅᓐᓂᕈᓂ. 

 (ᑭ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ 10-ᐳᓴᖏᓐᓂᑦ ᓂᕈᐊᕈᑎᓕᒫᑦ ᓯᕗᕐᖓᒍᑦ 
ᓂᕈᐊᖅᑎᑦᑎᔪᓐᓇᖅᐳᖅ. 

 (ᒋ) ᒪᑐᐃᖅᑕᐅᓂᖓᓂ ᓯᕗᕐᖓᒍᑦ ᓂᕈᐊᕐᓇᐅᑉ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᑐᖓᓕᖓ 
ᓴᖅᑭᔮᑦᑎᐊᕐᓗᓂ ᐅᑯᓂᖓ ᓴᖅᑮᒋᐊᖃᖅᐳᖅ: 
 
(i) ᒪᑐᐃᖅᓯᓗᓂ ᓂᕈᐊᖅᑕᕐᓄᑦ ᐴᔅᓴᒥᑦ ᓴᖅᑮᓗᓂ ᐃᓗᓕᖃᓐᖏᒻᒪᑦ 

ᐸᐃᑉᐹᖅᑕᖃᓐᖏᒻᒪᑦ ᐊᓯᖏᓐᓂᓪᓘᓐᓃᑦ ᓂᕈᐊᖅᑐᓄᑦ ᐴᔅᓴᒥᑦ; 
(ii) ᑮᓪᓗᓂᐅᒃ ᓂᕈᐊᖅᑐᓄᑦ ᐴᔅᓴᖅ; ᐊᒻᒪᓗ 
(iii) ᓂᕈᐊᖅᑐᓄᑦ ᐴᔅᓴᖅ ᓴᖅᑭᔮᖅᑏᓐᓇᕐᓗᓂᐅᒃ ᑕᕝᕙᓃᔅᓴᐃᓐᓇᕐᓗᓂᓗ 

ᒪᑐᔭᐅᒐᓱᐊᕐᓂᖓᓂ ᓯᕗᕐᖓᒍᑦ ᓂᕈᐊᕐᓇᖅ. 
 

 (ᒥ) ᒪᑐᔭᐅᓕᖅᐸᑦ ᓯᕗᕐᖓᒍᑦ ᓂᕈᐊᕐᓇᖅ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᑐᖓᓕᐊ 
ᑕᑯᔅᓴᐅᑦᑎᐊᕐᓗᓂ ᑕᑯᓐᓈᖅᑐᓄᑦ ᐃᒪᐃᒋᐊᖃᖅᐳᖅ: 
 
(i) ᑎᑎᖅᓯᖃᑦᑕᕐᓗᓂ ᐊᑖᒍᑦ ᑭᖑᓪᓕᖅᐹᖅ ᓂᕈᐊᖅᑲᐅᔫᑉ ᑎᑎᖅᓯᕕᖓᓐᓂ 

ᓂᕈᐊᖅᑐᑦ ᓯᕗᕐᖓᒍᑦ ᓂᕈᐊᕐᓇᕐᒥ, ᑎᑎᕐᓗᓂᒋᑦ ᐊᒥᓲᓂᖏᑦ ᓂᕈᐊᕈᓐᓇᖅᑐᑦ 
ᑎᑎᖅᓯᕕᖓᓄᑦ, ᐊᑎᓕᐅᕐᓗᓂᐅᒃ ᐊᒻᒪᓗ ᐅᓪᓗᖓ ᑎᑎᕐᓗᓂᐅᒃ; 

(ii) ᑮᖏᔾᔮᕐᓗᓂᐅᒃ ᓂᕈᐊᖅᑐᓄᑦ ᐴᔅᓴᖅ; 
(iii) ᓇᓗᓇᐃᕐᓗᓂᒋᑦ ᐊᒥᓲᓂᖏᑦ ᓂᕈᐊᕈᑕᒥᓃᑦ ᓂᕈᐊᕐᓇᐅᑎᓪᓗᒍ, ᐲᔭᕐᓗᓂᒋᑦ 

ᓯᕗᕐᖓᒍᑦ ᓂᕈᐊᕐᓂᕐᒧᑦ ᐴᔅᓴᒧᑦ ᓴᖅᑭᖅᑕᐃᓕᑦᑎᐊᕐᓗᓂᒋᑦ ᓂᕈᐊᖅᑐᖅ ᑭᓇᒥᑦ 
ᓂᕈᐊᕐᓂᕐᒪᖔᖅ, ᓂᐱᑎᓪᓗᓂᐅᒃ ᐴᔅᓴᖅ ᐅᖃᖅᓯᒪᓗᓂᓗ ᖃᑦᑎᓂᒃ 
ᓂᕈᐊᖅᓯᒪᔪᖃᕐᒪᖔᖅ ᐴᔅᓴᒥᑦ; 

(iv) ᓇᓗᓇᐃᕐᓗᒋᑦ ᐊᒥᓲᓂᖏᑦ ᓂᕈᐊᕈᑎᒥᓃᑦ ᐱᐅᓐᖏᑦᑐᑦ, ᐱᑕᖃᖅᐸᑦ 
ᐃᓕᓗᓂᒋᓪᓗ ᓯᕗᕐᖓᒍᑦ ᓂᕈᐊᕐᓇᕐᒥ ᓂᕈᐊᕈᑎᒥᓃᑦ ᐱᐅᓐᖏᑦᑐᑦ ᐴᔅᓴᖓᓄᑦ, 
ᓂᐱᑎᓪᓗᒍ ᐴᔅᓴᖅ ᓇᓗᓇᐃᕐᓗᒍᓗ ᐴᔅᓴᒥᑦ ᐊᒥᓲᓂᖏᑦ ᓂᕈᐊᕈᑎᒥᓃᑦ 
ᐱᐅᓐᖏᑦᑐᑦ ᖃᑦᑎᐅᒻᒪᖔᑕ; ᐊᒻᒪᓗ  

(v) ᐃᓕᓗᒋᑦ ᐊᑐᖅᓯᒪᓐᖏᑦᑐᑦ ᓂᕈᐊᕈᑏᑦ ᐴᔅᓴᒧᑦ ᓇᓗᓇᐃᒃᑯᑎᕐᓗᒋᑦ 
ᑭᓱᒨᖓᒻᒪᖔᑕ ᓂᐱᑎᓪᓗᒋᑦ ᐴᔅᓴᒧᑦ. 
 

 (ᓂ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᐊᒻᒪᓗ ᓂᕈᐊᖅᑎᑦᑎᔨ ᐊᑎᓕᐅᕆᐊᖃᖅᐴᒃ 
ᓂᐱᑎᔅᓯᒪᔪᓂᑦ ᐴᔅᓴᓂᑦ ᐱᑐᐃᓐᓇᐅᓐᖏᑦᑐᓂᑦ ᐃᓕᓗᓂᒋᓪᓗ ᓂᕈᐊᖅᑐᓄᑦ ᐴᔅᓴᕐᒧᑦ.  

ᐊᑯᓐᓂᖓᓂ ᓯᕗᕐᖓᖑᑦ ᓂᕈᐊᕐᓇᐅᑉ ᐊᒻᒪᓗ ᓂᕈᐊᕐᓇᐅᑉ ᐅᓪᓗᐊᓂ ᓂᕈᐊᖅᑐᓕᕆᔩᑦ 
ᐊᖓᔪᖅᑳᖓᑦ ᐸᐸᑦᑎᑦᑎᐊᕆᐊᖃᖅᐳᖅ ᓂᕈᐊᕈᑎᒥᑦ ᑐᖅᑯᖅᓯᒪᑦᑎᐊᕐᓗᓂ. 

 (ᓯ) ᐱᔪᓐᓇᖅᓯᑐᐊᖅᐸᑕ ᒪᑐᓚᐅᖅᑎᓪᓗᒍ ᓯᕗᕐᖓᒍᑦ ᓂᕈᐊᕐᓇᖅ, ᓂᕈᐊᖅᑐᓕᕆᔩᑦ 
ᐊᖓᔪᖅᑳᖓᑕ ᑐᖓᓕᐊ ᑐᔪᐃᒋᐊᖃᖅᐳᖅ ᓱᒃᑲᔪᒃᑯᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᓐᓄᑦ 
ᑎᑎᖅᑲᓂᒃ ᓂᕈᐊᖅᑲᐅᔪᓄᑦ.  ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊ 
ᐸᐸᑦᑎᒋᐊᖃᖅᐳᖅ ᑕᐃᒃᑯᓂᖓ ᐊᒥᓱᓕᐅᖅᓯᒪᓐᖏᑦᑐᓂᑦ ᓂᕈᐊᕈᑎᐅᖅᑲᐅᔪᓂᑦ. 

 
(ᓕ)  ᒪᑐᔭᐅᓂᖓᓂ ᓂᕈᐊᕐᓇᐅᑉ ᐅᓪᓗᖓ, ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊ 

ᐃᒪᐃᒋᐊᖃᖅᐳᖅ: 
 
(i) ᒪᑐᐃᖅᓯᓗᓂ ᓂᐱᑎᔅᓯᒪᔪᓂᑦ ᐃᓗᓕᖃᖅᑐᓂᒃ ᓂᕈᐊᕈᑎᓂᒃ ᓯᕗᕐᖓᒍᑦ 

ᓂᕈᐊᕈᑕᐅᓚᐅᖅᑐᓂᑦ; 
(ii) ᓈᓴᐃᓗᓂ ᓂᕈᐊᕈᑎᒥᓂᕐᓂᑦ ᒪᓕᓪᓗᓂ ᐊᑐᐊᒐᕐᓂᑦ ᐃᓚᖓᓂ 9; ᐊᒻᒪᓗ 
(iii) ᐱᓕᕆᐊᕆᒋᐊᓕᓕᒫᖏᓐᓂᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊᑕ ᐊᒻᒪᓗ 

ᓂᕈᐊᖅᑎᑦᑎᔩᑦ ᒪᑐᒌᖅᑎᓪᓗᒍ ᓂᕈᐊᕐᓇᖅ. 
 

ᐃᓚᖓ 8 ᓂᕈᐊᕐᓇᐅᑉ ᐅᓪᓗᖓ 
 

8.1 ᓂᕈᐊᕐᕕᒃ  
 

 (ᐃ) ᓂᕈᐊᕐᕕᓕᒫᓂᑦ ᐃᒪᐃᒋᐊᖃᖅᐳᑦ: 

(i) ᓂᕈᐊᖅᑐᓕᕆᓂᕐᒧᑦ ᐊᖓᔪᖅᑳᑉ ᑐᖓᓕᐊ ᐊᒻᒪᓗ ᓂᕈᐊᖅᑎᑦᑎᔩᑦ; 
(ii) ᓂᕈᐊᕋᔅᓴᐃᑦ; ᐊᒻᒪᓗ 
(iii) ᒪᕐᕉᓐᓂᒃ ᓂᕈᐊᖅᑐᓕᕆᔨᖃᕐᓗᑎᒃ ᓂᕈᐊᕐᕕᓐᓂᑦ ᑕᕝᕙᓃᖃᑕᐅᒋᐊᖃᖅᐳᑦ 

ᐃᓪᓕᕈᓯᖓᓂ ᐊᑯᓂᐅᓂᖅᓴᐅᓂᐊᖅᐸᑕ ᓂᕈᐊᕋᓱᐊᖅᑐᖃᖅᑎᓪᓗᒍ. 
 

 (ᐱ) ᓂᕈᐊᕐᕕᒻᒨᖅᑎᑕᐅᒍᑎᒃ, ᓂᕈᐊᕋᔅᓴᕐᒧᑦ ᐱᓕᕆᔪᓕᒫᑦ ᑎᑎᖅᑲᒥᑦ ᑎᒃᑯᐊᖅᑕᐅᓂᕐᒧᑦ 
ᓂᕈᐊᖅᑐᓕᕆᔨᐅᓂᐊᕐᓗᓂ ᑐᓂᓯᒋᐊᖃᖅᐳᖅ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᓐᓄᑦ. 

 (ᑎ) ᐃᑲᕐᕋᖏᓐᓂᑦ ᓂᕈᐊᕐᓇᐅᑉ, ᓂᕈᐊᕋᔅᓴᖅ ᐊᓪᓚᑦᑎᖓᓘᓐᓃᑦ ᑭᖑᕙᖅᑎᑦᑎᓐᖏᓪᓗᓂ 
ᓂᕈᐸᖅᑎᒥᑦ ᓂᕈᐊᖅᑎᑦᑎᒋᐊᖃᖅᐳᖅ, ᖃᐅᔨᓴᖃᑦᑕᕐᓗᓂ ᓂᕈᐊᕐᓂᕐᒧᑦ ᐅᖃᓕᒫᒐᕐᓂᑦ 
ᑐᑭᓯᒋᐊᕈᑎᓂᓪᓗ ᓄᐊᑦᑎᓗᓂ ᑕᐃᑲᓐᖓᑦ.  

 (ᑭ)  ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᐃᓕᕇᓐᓇᕆᐊᖃᖅᐳᖅ ᐱᓕᕆᐊᔅᓴᒥᓐᓂᑦ ᐃᑲᕐᕋᖏᓐᓂᑦ 
ᓂᕈᐊᕐᓇᐃᑦ ᒪᑐᐃᖓᑎᓪᓗᒍ. 

 (ᒋ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᑐᖓᓕᖓᓄᑦ ᑭᖑᕝᕕᐅᑎᔪᓐᓇᓐᖏᓚᖅ 
ᓂᕈᐊᖅᑎᑦᑎᔨᒧᓪᓘᓐᓃᑦ ᓂᕈᐊᕐᕕᒻᒥ. 
 

8.2  ᐱᓕᕆᐊᖏᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊᑕ ᐱᓕᕆᐊᖏᑦ ᓂᕈᐊᕐᓴᐅᑉ ᐅᓪᓗᐊᓂ  
 

  (ᐃ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᓴᖅᑮᒋᐊᖃᖅᐳᖅ ᐊᕙᓗᒥᐅᑕᓂᑦ ᑐᕌᖅᑎᑦᑎᔾᔪᑎᓂᒃ 
ᓂᕈᐊᕆᐊᖅᑐᖅᑐᓄᑦ ᓴᖅᑭᔮᑦᑎᐊᖅᑐᓂᒃ ᓂᕈᐊᕐᕕᐅᔪᓂᑦ. 

  (ᐱ) ᒪᑐᐃᖅᑕᐅᓚᐅᖅᑎᓐᓇᒍ ᓂᕈᐊᕐᓇᖅ ᓂᕈᐊᕐᓇᐅᑉ ᐅᓪᓗᐊᓂ, ᓂᕈᐊᖅᑐᓕᕆᔩᑦ 
ᐊᖓᔪᖅᑳᖓᑉ ᑐᖓᓕᐊ ᑎᑎᖅᓯᒋᐊᖃᖅᐳᖅ ᑐᓄᐊᓂ ᓂᕈᐊᕈᑕᓕᒫᑦ ᓂᕈᐊᕐᕕᓐᓂᑦ 
ᑕᑯᓐᓇᖅᑕᐅᑦᑎᐊᕐᓗᓂ ᐊᓯᖏᓐᓄᑦ. 

  (ᑎ) ᐃᑲᕐᕋᖓᓂ ᒪᑐᐃᕐᓂᐊᖅᑎᓪᓗᒍ ᓂᕈᐊᕐᓇᖅ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ 
ᑕᑯᔅᓴᐅᑦᑎᐊᕐᓗᓂ ᑕᑯᓐᓇᖅᑐᓄᑦ ᐃᒪᐃᒋᐊᖃᖅᐳᖅ:  
 
(i) ᒪᑐᐃᖅᓯᓗᓂ ᓂᕈᐊᖅᑐᓄᑦ ᐴᔅᓴᒥᑦ ᓴᖅᑮᓗᓂ ᐃᓗᓕᖃᓐᖏᒻᒪᑦ ᓂᕈᐊᕈᑎᓂᒃ 

ᐊᓯᖏᓐᓂᓪᓘᓐᓃᑦ ᐸᐃᑉᐹᓂᑦ ᑭᓱᑐᐃᓐᓇᕐᓂᓪᓘᓐᓃᑦ ᓂᕈᐊᖅᑐᓄᑦ ᐴᔅᓴᖅ; 
(ii) ᖃᐅᔨᓴᓚᐅᕐᓗᓂᐅᒃ ᐴᔅᓴᖅ ᑮᓕᕐᓗᓂᐅᒃ; 
(iii) ᐃᓕᓗᓂᐅᒃ ᐴᔅᓴᖅ ᓴᖅᑭᔮᑦᑎᐊᖅᑐᒧᑦ ᐃᓕᓯᒪᓂᐊᕐᓗᓂ ᒪᑐᒐᓱᐊᕐᓂᖓᓂ 

ᓂᕈᐊᕐᓇᖅ.  

(iv)  ᓂᕈᐊᖅᑐᓄᑦ ᐴᖅ ᐃᓕᔾᔨᕕᒻᒦᑏᓐᓇᕐᓗᒍ ᑕᑯᔅᓴᐅᑦᑎᐊᕐᓗᓂ ᒪᑐᓇᓱᐊᕐᓂᖓᓂ 
ᓂᐊᕐᓇᖅ. 

 
8.3  ᓂᕈᐊᕐᓂᖅ 
 

  (ᐃ) ᓂᕈᐊᕐᓇᐅᑉ ᐅᓪᓗᖓᓂ ᓂᕈᐊᖅᑐᓄᑦ ᐴᔅᓴᖅ ᑮᔅᓯᒪᒋᐊᖃᖅᐳᖅ ᐅᓪᓛᒃᑯᑦ 10-ᒥ ᐊᒻᒪᓗ 
ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊ ᒪᑐᐃᖅᓯᓗᓂ ᓂᕈᐊᕐᕕᐅᓂᐊᖅᑐᒥᑦ 10-ᒥ 
ᐅᓪᓛᒃᑯᑦ, ᓄᓇᓕᖓᑕ ᓯᕿᓐᖑᔭᖓ ᒪᓕᓪᓗᒍ. 

  (ᐱ) ᓂᕈᐊᖅᑎᑦᑎᔨ ᖃᐅᔨᒋᐊᕆᐊᖃᕋᔭᖅᐳᖅ ᓂᕈᐊᖅᑑᑉ ᐊᑎᖓ ᐊᑎᖃᕐᕕᒻᒦᒃᑲᓗᐊᕐᒪᖔᖅ 
ᐊᑐᖅᑕᐅᔪᒥᑦ ᓂᕈᐊᕐᕕᒻᒥ ᐅᕝᕙᓘᓐᓃᑦ ᓂᕈᐊᕈᓐᓇᕋᓗᐊᒪᕐᒪᖔᖅ. 

  (ᑎ) ᓇᓗᓇᐃᖅᑕᐅᑉᐸᑦ ᓂᕈᐊᕈᓐᓇᕆᐊᖓ ᓂᕈᐊᕐᕕᒻᒥ ᓂᕈᐊᕈᓐᓇᖅᑐᖅ 
ᓂᕈᐊᑦᑕᐅᑎᒋᒋᐊᖃᖅᐳᖅ ᒪᓕᓪᓗᒍ ᐃᓚᖓ 8.5 ᐊᐱᕆᔭᐅᖅᑳᓐᖏᑉᐸᑦ 
ᓂᕈᐊᖅᑐᓕᕆᔨᒧᑦ ᓱᓕᕗᖔᖁᔭᐅᓪᓗᓂ, ᑕᐃᓐᓇ ᓱᓕᕗᖔᕆᐊᖃᓕᕋᔭᖅᐳᖅ 
ᑕᐃᒪᐃᖁᔭᐅᑉᐸᑦ.  

  (ᑭ) ᓂᕈᐊᕈᓐᓇᖅᑐᑦ ᐋᒡᒑᕆᐊᖃᓐᖏᑦᑎᐊᖅᐳᑦ ᓱᓕᕗᖔᖁᔭᐅᒍᑎᒃ ᓂᕈᐊᕐᓂᐊᕐᓗᑎᒃ.  
  (ᒋ) ᓂᕈᐊᖅᑎᑦᑎᔨᓕᒫᑦ ᐃᒪᐃᒋᐊᖃᖅᐳᑦ: 

 
(i) ᑎᑎᖅᓯᖃᑦᑕᕐᓗᑎᒃ ᐊᑎᖃᕐᕕᒻᒧᑦ ᓂᕈᐊᕈᓐᓇᖅᑐᓄᑦ ᑕᐃᒪᐃᖁᖅᐸᒍ 

ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ;  
(ii) ᑎᑎᖅᓯᖃᑦᑕᕐᓗᑎᒃ ᑎᑎᖅᓯᕕᖏᒍᑦ ᓂᕈᐊᖅᑐᖃᕋᐃᑉᐸᑦ ᐊᒻᒪᓗ ᖃᖓᒃᑯᑦ 

ᓂᕈᐊᕐᓂᕐᒪᖔᖅ; 
(iii) ᑕᐃᒪᐃᒋᐊᖃᖅᐸᑕ ᑎᑎᕐᓗᒍ ᓂᕈᐊᕈᓐᓇᖅᑐᓄᑦ ᐊᑎᖃᕐᕕᒻᒥ 

“ᓱᓕᕗᖔᖅᓯᒪᔪᖅ” ᐅᕝᕙᓘᓐᓃᑦ “ᐊᖏᕈᑕᐅᓯᒪᔪᖅ” ᓇᓕᐊᑐᐃᓐᓇᖅ 
ᐊᑐᕆᐊᓕᒃ ᐊᑐᕐᓗᒍ, ᓴᓂᐊᓂ ᓂᕈᐊᖅᑲᐅᔫᑉ ᓱᓕᕗᖔᖅᑎᑕᒥᓂᐅᑉ ᐊᒻᒪᓗ 
ᓱᒻᒪᑦ ᓱᓕᕗᖔᖅᑎᑕᐅᒻᒪᖔᖅ ᓇᓗᓇᐃᖅᑕᐅᓪᓗᓂ; ᐊᒻᒪᓗ  

(iv) ᐊᑐᖅᐸᑦ ᑎᑎᕐᓗᒍ ᓂᕈᐊᕈᓐᓇᖅᑐᑦ ᐊᑎᖃᕐᕕᖓᓄᑦ “ᐊᖏᖅᑎᑕᐅᖁᔭᐅᒻᒪᑦ 
ᑕᐃᒪᐃᒍᒪᓐᓂᖏᑦᑐᖅ” ᐊᑎᖓᑕ ᓴᓂᐊᓂ ᓱᓕᕗᖔᖅᑎᑕᐅᔪᒪᓐᓂᖏᑉᐸᑦ.  

 
8.4  ᑲᓐᖑᓇᖅᑎᑕᐅᓂᖓ ᓂᕈᐊᕐᓂᐅᑉ 
 

  (ᐃ) ᑭᒃᑯᓕᒫᑦ ᐅᐸᔅᓯᒪᔪ ᓂᕈᐊᕐᕕᒻᒧᑦ ᐅᕝᕙᓘᓐᓃᑦ ᓈᓴᖅᑕᐅᑎᓪᓗᒋᑦ ᓂᕈᐊᕈᑎᒥᓃᑦ 
ᐅᖃᐅᓯᖃᕆᐊᖃᓐᖏᓚᑦ ᓂᕈᐊᕐᓇᐅᑉ ᒥᔅᓵᓄᑦ ᑲᓐᑐᓇᖅᑑᑎᑦᑎᒋᐊᖃᖅᐳᖅ. 

  (ᐱ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᖃᐅᔨᒋᐊᕆᐊᖃᓐᖏᓚᖅ ᑭᓇᒥᑦ ᓂᕈᐊᕐᓂᐊᕐᒪᖔᑕ, 
ᑭᓯᐊᓂ ᑕᐃᓐᓇ ᓂᕈᐊᕋᓱᑦᑐᖅ ᓂᕈᐊᕈᓐᓇᖏᑉᐸᑦ ᑎᒥᒥᒍᑦ ᐊᔪᕈᑎᖃᕐᓂᒃᑯᑦ 
ᐱᔾᔪᑎᖃᑐᐊᖅᐸᑦ. 
 

8.5  ᓂᕈᐊᕐᓂᕐᒥᑦ ᐊᑐᖅᑕᐅᓲᑦ 
 

  (ᐃ)  ᓂᕈᐊᖅᑐᓕᒫᑦ ᑐᓂᔭᐅᒋᐊᖃᖅᐳᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊᓄᑦ 
ᑎᑎᖅᓯᕕᐅᓯᒪᔪᒥᑦ ᓂᕈᐊᕈᑎᒥᑦ ᑕᑯᔅᓴᐅᑦᑎᐊᕐᓂᐊᖅᑐᒥᑦ ᐱᕆᖅᐸᒍ ᓂᕈᐊᕈᑎᓂ. 

  (ᐱ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊ ᐅᖃᐅᔾᔨᒋᐊᖃᖅᐳᖅ ᑎᑎᖅᓯᖃᑦᑕᖁᔨᓪᓗᓂ 
ᓂᕈᐊᕈᑎᓂᑦ ᒪᓕᑦᑐᓂᒃ ᐃᓚᒃᑲᓐᓂᖓᓂ (ᑎ) ᐊᑖᓂ ᑎᑎᕋᖅᓯᒪᔪᓂᑦ. 

  (ᑎ) ᑐᓕᔭᐅᑉᐸᑦ ᓂᕈᐊᕆᐊᖅᑐᖅᑐᖅ ᓂᕈᐊᕈᑎᒥ ᐃᒪᐃᒋᐊᖃᖅᐳᖅ: 
 

(i) ᓂᕈᐊᕐᕕᒻᒨᕐᓗᓂ ᑎᑎᕐᓗᓂᐅᒃ ᓂᕈᐊᕈᑎᖓ ‘x’ ᐊᓯᐊᓂᓪᓘᓐᓃᑦ 
ᑎᑎᑦᑎᐊᖅᓯᒪᔪᒥᑦ ᑕᓕᖅᐱᐊᓂ ᐊᑎᖓᑕ ᓂᕈᐊᕋᔅᓴᐅᑉ ᓂᕈᐊᕋᓱᐊᖅᑕᖓᓐᓄᑦ 
ᓂᕈᐊᖅᑏᑦ; 

(ii) ᐱᕆᓪᓗᓂᐅᒃ ᐸᐃᑉᐹᖅ ᒪᓕᒐᕐᓂᑦ ᒪᓕᓪᓗᓂ ᑎᑎᖅᑕᖏᖅ ᑎᓄᐊᓃᓪᓗᑎᒃ 
ᑕᑯᔭᔅᓴᐅᓗᑎᒃ; ᐊᒻᒪᓗ 

(iii) ᑐᓂᓯᓗᓂ ᓂᕈᐊᕈᑎᒥᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᓐᓄᑦ. 
 
  (ᑭ) ᑐᓂᔭᐅᑎᓪᓗᒍ ᑎᑎᖅᓯᒪᔪᒥᑦ ᓂᕈᐊᕈᒥᑦ, ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊ 

ᐃᒪᐃᒋᐊᖃᖅᐳᖅ: 

(i) ᐱᕇᔾᔮᓐᖏᓪᓗᓂᐅᒃ, ᖃᐅᔨᓴᕐᓗᓂᖏᑦ ᑎᑎᖅᓯᕕᐅᖅᑲᐅᔪᑦ 

ᑖᓐᓇᓴᐃᓐᓇᑦᑎᐊᖑᒐᓗᐊᕐᒪᖔᖅ ᓂᕈᐊᕈᑕᐅᖅᑲᐅᔪᖅ; ᐊᒻᒪᓗ 
(ii) ᑖᓐᓇᓴᐃᓐᓇᐅᑉᐸᑦ ᓂᕈᐊᕈᑎᖓ ᑕᑯᔅᓴᐅᑦᑎᐊᕐᓗᓂ ᓂᕈᐊᖅᑐᒧᑦ 

ᑕᐃᑲᓃᑦᑐᓄᓪᓗ ᓇᒻᒥᓂᖅ ᐴᕆᐊᖃᖅᐹ ᓂᕈᐊᕈᑎᖓ ᐴᖓᓄᑦ. 
 

  (ᒋ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊ, ᐊᐱᕆᔭᐅᑉᐸᑦ ᓂᕈᐊᖅᑐᒧᑦ ᑎᒥᒥᒍᑦ 
ᐊᔪᕈᑎᖃᖅᑐᒧᑦ ᓂᕈᐊᖅᑐᒥᑦ ᐊᖏᖅᑎᑦᑎᒋᐊᖃᕋᔭᖅᐳᖅ ᓂᕈᐊᕈᓐᓇᖏᑉᐸᑦ ᓇᒻᒥᓂᖅ 
ᐃᑲᔪᖅᑕᐅᒐᓂ ᐊᒻᒪᓗ ᐃᒪᐃᒋᐊᖃᖅᐳᖅ: 

 
(i) ᐃᑲᔪᕐᓗᓂ ᓂᕈᐊᖅᑐᒥᑦ ᑕᑯᓐᓇᖅᑎᓪᓗᒍ ᓂᕈᐊᖅᑐᓕᕆᔨ, ᐊᓪᓚᑦᑎᖏᑦ 

ᓂᕈᐊᕋᔅᓴᐅᑉ ᐊᒻᒪᓗ ᑐᓵᔨᐅᑉ, ᐱᑕᖃᖅᐸᑦ ᑎᑎᖅᓯᓗᓂ ᓂᕈᐸᖅᑑᑉ 
ᓂᕈᐊᕈᑎᖓᓂ ᐅᖃᐅᓯᖓᓂ ᓂᕈᐊᖅᑑᑉ ᒪᓕᓪᓗᓂ ᐃᓕᓗᓂᐅᓪᓗ ᓂᕈᐊᕈᑎᖓ 
ᐴᔅᓴᒧᑦ; ᐅᕝᕙᓘᓐᓃᑦ 

(ii) ᓂᕈᐊᖅᑐᖅ ᐊᐃᑉᐸᖃᖅᐸ ᐱᖃᓐᓇᕆᔭᖓᓂ ᐃᓚᖓᓂᓪᓘᓐᓃᑦ 
ᓂᕈᐊᕆᐊᖅᑐᖅᑐᖅ ᑕᐃᒪᐃᖁᔨᑉᐸᑦ ᐱᖃᓐᓇᕆᔭᖓ ᐃᓚᖓᓘᓐᓃᑦ 
ᓂᕈᐊᕆᐊᖅᑐᖃᑎᖃᕈᓐᓇᖅᐳᖅ ᓂᕈᐊᕐᕕᒻᒧᑦ ᑎᑎᖅᓯᔭᖅᑐᕐᓗᓂ ᓂᕈᐊᖅᑕᒥᓂᑦ.  
 

  (ᒥ) ᐱᖃᓐᓇᕆᔭᖓ ᐃᓚᖓᓘᓐᓃᑦ ᑎᑎᖅᓯᑉᐸᑦ ᓂᕈᐊᕈᑎᒥᑦ, ᓂᕈᐊᖅᑎᑦᑎᒧᖅ ᐊᑎᖓᓂ 
ᑎᑎᖅᓯᒐᔭᖅᐳᖅ ᐱᖃᓐᓇᕆᔭᖓᑕ ᐃᓚᒋᔭᖓᑕᓘᓐᓃᑦ ᑎᑎᖅᓯᕕᖓᓂ ᓂᕈᐊᕈᑎᐅᑉ 
ᐊᑎᖓᑕ ᓴᓂᐊᓂ ᓂᕈᐊᖅᑑᑉ. 

  (ᓂ) ᐃᑲᕐᕋᖓᓂ ᓂᕈᐊᕐᓇᐅᑉ ᒪᑐᓂᐊᓕᖅᑎᓪᓗᒍ, ᓂᕈᐊᖅᑏᑦ ᓂᕈᐊᕐᕕᒻᒦᑉᐸᑕ ᐅᕝᕙᓘᓐᓃᑦ 
ᒪᑑᑉ ᓯᓚᑖᓂ ᐅᑕᖅᑭᑉᐸᑕ ᓂᕈᐸᕈᓐᓇᖅᓯᓚᐅᓐᖏᑦᑐᑦ ᓱᓕ ᓂᕈᐊᕐᕕᒻᒥ, 
ᒪᑐᐃᖓᑎᑕᐅᒃᑲᓐᓂᕋᔭᖅᐳᖅ ᓂᕈᐊᕐᕕᒃ ᓂᕈᐊᑦᑎᐊᕈᓐᓇᖁᓪᓗᒋᑦ.  ᑭᓇᑐᐃᓐᓇᖅ 
ᓂᕈᐊᕆᐊᖅᑐᕋᓱᑦᑐᖅ ᐃᑲᕐᕋᖓᓂ ᒪᑐᓐᓇᐅᓂᐊᓕᖅᑎᓪᓗᒍ ᓂᕈᐊᕈᓐᓇᖅᑎᑕᐅᒐᔭᖅᐳᖅ, 
ᓱᓕ ᒪᑐᐃᖓᒐᓗᐊᖅᑎᓪᓗᒍ ᓂᕈᐊᕐᓇᖅ ᐅᐸᕝᕕᒋᖅᑲᐅᔭᖓᓂ. 
 

8.6  ᐊᓯᐊᒍᑦ ᓂᕈᐊᕐᓂᖅ  
 

  (ᐃ) ᓂᕈᐊᕈᓐᓇᖅᑑᑉ ᐊᑎᖓ ᐱᑕᖃᖅᐸᑦ ᓂᕈᐊᕈᓐᓇᖅᑐᑦ ᐊᑎᖃᕐᕕᖓᓂ 
ᓂᕈᐊᕈᓐᓇᕐᓂᐊᖅᑐᒋᓐᖏᑉᐸᓪᓗ ᓂᕈᐊᕐᓇᐅᓕᖅᐸᑦ ᐋᖅᑮᔪᓐᓇᖅᐳᖅ ᓂᕈᐊᕈᔾᔭᐅᔪᒪᓗᓂ 
ᐊᒻᒪᓗ ᓂᕈᐊᕐᓇᓕᖅᐸᑦ ᐸᐃᑉᐹᒥᑦ ᑐᓂᓯᔪᓐᓇᖅᐳᖅ ᓂᕈᐊᕈᔾᔭᐅᔪᒪᔾᔪᒻᒥᑦ 
ᐊᑎᖃᖅᑐᒥᑦᑕᐅᖅ ᓂᕈᐊᕈᓐᓇᖅᑐᓂᒃ ᑕᐃᑲᓂᔅᓴᐃᓐᓇᖅ ᓂᕈᐊᕐᕈᕕᒻᒥ ᓂᕈᐊᕈᔾᔨᓕᕐᓗᓂ 
ᓂᕈᐊᕈᔾᔨᔪᒧᑦ. 

  (ᐱ) ᑐᑭᓯᕋᐅᑦ, ᒪᓕᓪᓗᒍ ᐃᓚᒃᑲᓐᓂᖓ (ᐃ) ᐊᑎᓕᐅᖅᑕᐅᔪᓐᓇᖅᐳᖅ ᓂᕈᐊᖅᑎᒧᑦ 
ᓂᕈᐊᕈᔾᔨᓂᐊᖅᑐᒧᑦ ᑐᓂᓗᓂᐅᒃ. 

(ᑎ) ᓂᕈᐊᕐᓇᐅᑉ ᐅᓪᓗᖓᓂ, ᓂᕈᐊᕈᓐᓇᖅᑐᖅ ᐱᔪᓐᓇᐅᑎᑖᖅᑎᑕᐅᓯᒪᔪᖅ ᓯᕗᕐᖓᒍᑦ 
ᓂᕈᐊᕐᓂᕐᒧᑦ ᑐᓂᓯᒋᐊᖃᖅᐳᖅ ᑎᑎᕋᕇᖅᓯᒪᔪᒥᑦ ᐊᑎᓕᐅᖅᑕᐅᓯᒪᔪᒥᓪᓗ 
ᓂᕈᐊᕈᔾᔨᓂᐊᕐᓂᕐᒧᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊᓄᑦ ᓂᕈᐊᕐᕕᒻᒥ 
ᓂᕈᐊᕈᔾᔨᔪᖅ ᓂᕈᐊᖃᑕᐅᔪᓐᓇᖅᐸᑦ.  ᓱᒃᑲᔪᒃᑯᑦ ᑐᔪᖅᑕᒥᓃᑦ ᓂᕈᐊᕈᔾᔨᔾᔪᑏᑦ 
ᖃᓄᐃᓐᖏᒪᑦ.  

  (ᑭ) ᑐᓂᓯᓚᐅᖅᑎᓪᓗᒍ ᓂᕈᐊᕈᔾᔨᔾᔪᒻᒥᑦ, ᓂᕈᐊᕈᔾᔨᔪᖅ ᓂᕈᐊᕈᓐᓇᖅᐳᖅ ᓂᕈᐊᖁᓚᐅᖅᑕᖓᓂ 
ᓂᕈᐊᕈᔾᔭᖓᑕ ᑕᑕᑎᕆᓚᐅᖅᑐᒧᑦ. 

  (ᒋ) ᓂᕈᐊᖅᑐᓕᕆᔨ ᑎᑎᖅᓯᒋᐊᖃᖅᐳᖅ ᓂᕈᐊᕈᓐᓇᖅᑐᑦ ᐊᑎᖃᕐᕕᖓᓂ ᐊᑎᖓᑕ ᓴᓂᐊᓂ 
ᓂᕈᐊᖅᑎᐅᑉ, ᓇᓗᓇᐃᖅᓯᔪᒥᑦ ᓂᕈᐊᖅᑐᖅ ᓂᕈᐊᕈᔾᔨᖅᑲᐅᒻᒪᑦ, ᐊᑎᖓ ᓂᕈᐊᕈᔾᔨᔫᑉ 
ᑎᑎᕐᓗᓂᐅᒃ ᐃᓚᓕᐅᑎᓪᓗᓂᐅᓪᓗ ᓂᕈᐊᕈᔾᔨᓂᕐᒧᑦ ᑎᑎᖅᑲᖅ ᓂᕈᐊᕈᓐᓇᖅᑐᑦ 
ᐊᑎᖃᕐᕕᖓᓄᑦ. 

  (ᒥ) ᓂᕈᐊᕈᓐᓇᖅᑐᖅ ᓂᕈᐊᕈᔾᔨᑎᓪᓗᒍ ᓂᕈᐊᕐᓇᕐᒥ ᓇᒻᒥᓂᖅ ᓂᕈᐊᕈᓐᓇᑦᑎᐊᖅᐳᖅ 
ᓂᕈᐊᕈᒪᔭᕐᒥᒃ. 

 (ᓂ) ᓂᕈᐊᕈᓐᓇᖅᑐᖅ ᓂᕈᐊᕈᔾᔨᔪᓐᓇᖅᐳᖅ ᐅᖓᑖᓅᓐᖏᑦᑐᖅ ᐱᖓᓱᑦ ᓂᕈᐊᕐᓇᕐᒥ. 
 (ᓯ) ᑕᐃᒪᐃᖁᔭᐅᑎᓪᓗᒍ, ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊ ᐃᑲᔪᕋᓱᒋᐊᖃᖅᐳᖅ 

ᓂᕈᐊᕈᔾᔨᔪᓂᑦ ᓂᕈᐊᕐᓇᐅᔪᒥᑦ. 

8.7  ᓂᕈᐊᕋᔅᓴᐃᑦ ᐱᓕᕆᓂᖏᑦ ᓂᕈᐊᕐᓇᐅᑉ ᐅᓪᓗᐊᓂ  
 

 ᓂᕈᐊᕋᔅᓴᐃᑦ ᓇᒻᒥᖅ ᐊᓯᒥᓂᓪᓘᓐᓃᑦ ᓂᕈᐊᖅᑐᓕᕆᔪᓂᑦ ᖃᓄᐃᓕᐅᖅᑎᑦᑎᒋᐊᖃᓐᖏᓚᑦ 
ᓂᕈᐊᕋᔅᓴᐅᓪᓗᑎᒃ ᓂᕈᐊᕐᓇᐅᑉ ᐅᓪᓗᖓᓂ.  ᓂᕈᐊᕋᓱᐊᕈᑏᑦ ᑭᓱᑐᐃᓐᓇᐃᑦ ᐱᑕᖃᕆᐊᖃᓐᖏᓚᑦ 
ᓂᕈᐊᕐᕕᐅᔪᓂᑦ ᓂᕈᐊᕐᓇᐅᑉ ᐅᓪᓗᐊᓂ. 

 
8.8  ᑎᑎᖅᑲᓂᐊᕐᕕᒃᑯᑦ ᑐᔪᖅᑕᐅᔪᑦ ᓂᕈᐊᕈᑏᑦ 

 
8.8.1  ᓂᕈᐊᖅᑎ ᑐᒃᓯᕋᐅᑎᓕᐅᕈᓐᓇᖅᐳᖅ ᓂᕈᐊᖅᑐᓕᕆᔨᒧᑦ ᑎᑎᖅᑲᓂᐊᕐᕕᒃᑯᑦ ᓂᕈᐊᕈᒪᓗᓂ. 

ᑐᓂᔭᐅᑉᐸᑦ ᑎᑎᖅᑲᓂᐊᕐᕕᒃᑯᑦ ᑐᔪᕋᔅᓴᓂᒃ ᓂᕈᐊᕈᑎᓂᒃ, ᓂᕈᐊᖅᑎ ᑎᑎᖅᑲᓂᐊᕐᕕᒃᑯᑦ 
ᑭᓯᐊᓂ ᓂᕈᐊᕈᓐᓇᖅᑎᑕᐅᓕᕋᔭᖅᐳᖅ ᐊᒻᒪᓗ ᓂᕈᐊᖅᑐᓕᕆᔨ ᓂᕈᐊᖅᑐᓕᕆᔨᐅᓪᓘᓐᓃᑦ 
ᑐᖓᓕᐊ ᓇᓗᓇᐃᖅᓯᒋᐊᖃᕋᔭᖅᐳᖅ ᓂᕈᐊᖅᑏᑦ ᐊᑎᖁᑎᖃᕐᕕᖓᓂ 
ᓂᕈᐊᖅᑐᕕᓂᐅᓂᕋᖅᑐᓂᐅᑦ ᑎᑎᖅᑲᓂᐊᕐᕕᒃᑯᑦ.  

 
8.8.2  ᑎᑎᖅᑲᓂᐊᕐᕕᒃᑯᑦ ᓂᕈᐊᕈᑎ ᐅᑯᓂᖓ ᐃᓗᓕᖃᖅᐳᖅ:  

(ᐃ)  ᓂᕈᐊᕈᑎᒥᑦ; 
(ᐱ)  ᓂᕈᐊᕈᑎᒧᑦ ᑎᑎᖅᑲᓂᐊᕐᕕᒻᒧᑦ ᐴᒃᓴᒥᑦ;  
(ᑎ)  ᐊᖏᖅᑕᐅᓂᕐᒧᑦ ᓇᓗᓇᐃᖅᓯᔪᒥᑦ;  
(ᑭ)  ᑎᑎᖅᑲᓂᐊᕐᕕᒻᒧᑦ ᐅᑎᐅᑎᖓᓄᑦ ᐴᒃᓴᒥᑦ;  
(ᒋ)  ᓇᓗᓇᐃᖅᓯᔪᓂᒃ ᖃᓄᖅ ᓂᕈᐊᕈᓐᓇᕐᒪᖔᖅᐱᑦ ᑎᑎᖅᑲᓂᐊᕐᕕᒃᑯᑦ ᐊᑐᕐᓗᑎᑦ   

ᑎᑎᖅᑲᓂᐊᕐᕕᒃᑯᑦ ᓂᕈᐊᕐᓂᕐᒧᑦ ᐋᖅᑭᑦᑕᐅᓯᒪᔪᓂᒃ; ᐊᒻᒪᓗ  
(ᒥ)  ᐊᓯᒃᑲᓐᓂᖏᓐᓂᑦ ᐃᓗᓕᖃᕈᓐᓇᖅᑐᓂ ᓂᕈᐊᖅᑐᓕᕆᔨᒻᒪᕆᐅᑉ 

ᐃᓚᓕᐅᑎᖁᔭᖏᓐᓂᑦ.  
 

8.8.3  ᑎᑎᖅᓯᓚᐅᕐᓗᓂ ᓂᕈᐊᖅᑕᖓᓂ, ᓂᕈᐊᖅᑐᖅ ᐃᒪᐃᒋᐊᖃᖅᐳᖅ  
 (ᐃ)  ᐴᕐᓗᓂᐅᒃ ᓂᕈᐊᕈᑎᒋᕋᑖᖅᑕᓂ ᓂᕈᐊᖅᑐᓄᑦ ᐴᒃᓴᒧᑦ;   

(ᐱ)  ᓂᐱᑎᓪᓗᓂᐅᒃ ᓂᕈᐊᕈᑦ ᐴᒃᓴᖅ;  
(ᑎ)  ᑕᑕᑎᕐᓗᒍ ᐊᒻᒪᓗ ᐊᑎᓕᐅᕐᓗᒍ ᓱᓕᕗᖔᕈᑦ;  
(ᑭ)  ᐴᕐᓗᓂᐅᒃ ᓱᓕᕗᖔᕈᑦ ᐊᒻᒪᓗ ᓂᐱᑎᓪᓗᓂᐅᒃ ᐴᒃᓴᖅ ᑐᕌᕈᑎᓕᒃ 

ᑎᑎᖅᑲᓂᐊᕐᕕᐊᓂᑦ ᑐᔪᕐᕕᐅᔫᑉ;  
(ᒋ) ᓂᐱᑎᓪᓗᓂᐅᒃ ᐊᐅᓪᓚᖅᑎᓐᓂᐊᖅᑕᖓ ᐴᒃᓴᖅ; ᐊᒻᒪᓗ   
(ᒥ) ᐊᐅᓪᓚᖅᑎᓪᓗᓂᐅᒃ ᐴᒃᓴᖅ ᑐᕌᕈᑎᖓᓄᑦ ᑎᑎᖅᓯᒪᔪᒧᑦ ᐴᒃᓴᒥᑦ.   

 
8.8.4  ᑎᑎᖅᑲᓂᐊᕐᕕᒃᑯᑦ ᓂᕈᐊᕈᑎ ᐊᑐᕋᔭᖅᐳᖅ ᑭᓯᐊᓂ ᑕᐃᓐᓇᓪᓚᑦᑖᖅ ᐊᒥᓱᓕᐅᖅᓯᒪᓐᖏᑦᑐᖅ 

ᐊᓪᓚᕝᕕᖓᓄᑦ ᓂᕈᐊᖅᑐᓕᕆᔨᒻᒪᕆᐅᑉ ᐅᓪᓗᖓ ᑎᑭᓚᐅᖅᑎᓐᓇᒍ 12:00 ᐅᓐᓄᓴᒃᑯᑦ 
ᓂᕈᐊᕐᓇᐅᑉ ᐅᓪᓗᖓ ᓇᒻᒥᓂᖅ ᑐᓂᔭᐅᓗᓂ, ᑐᔪᐃᔨᓄᑦ ᐸᔪᑦᑕᐅᓗᓂ ᐅᕝᕙᓘᓐᓃᑦ 
ᑎᑎᖅᑲᓂᐊᕐᕕᒃᑯᑦ. 

 
8.8.5  ᑎᑎᖅᑲᓂᐊᕐᕕᒃᑯᑦ ᓂᕈᐊᕈᑕᐅᔪᑦ ᓈᓴᖅᑕᐅᑲᐅᑎᒋᒋᐊᖃᖅᐳᑦ ᑭᖑᕐᖓᒍᑦ 12:00 

ᐅᓐᓄᓴᖓᓂ ᓂᕈᐊᕐᓇᐅᑉ ᒪᓕᓪᓗᑎᒃ ᐊᑐᐊᒐᕐᓂᑦ ᐋᖅᑭᑦᑕᐅᓯᒪᔪᑦ ᐃᓚᖓᓂ 9. 
ᓈᓴᐃᑎᓪᓗᒋᑦ ᓂᕈᐊᕈᑎᓂᒃ, ᓂᕈᐊᖅᑐᓕᕆᔨ ᑐᖓᓕᖓᓘᓐᓃᑦ ᖃᐅᔨᓴᕆᐊᖃᖅᐳᖅ 
ᐊᖏᕈᑎᓕᐊᕕᓂᓕᒫᓂᑦ ᖃᐅᔨᓇᓱᓪᓗᓂ ᐅᑯᓂᖓ:  

 
(ᐃ) ᐊᑎᖓ ᐊᖏᕈᑎᒥᑦ ᐊᔾᔨᒋᒐᓗᐊᕐᒪᖔᒍ ᓂᕈᐊᕈᓐᓇᖅᑐᑦ ᐊᑎᖁᑎᖏᓐᓂᑦ 

ᓂᕈᐊᕈᑎᒋᔭᖓᓂ; ᐊᒻᒪᓗ  
 

(ᐱ) ᐊᖏᕈᑎ ᐃᓚᑰᓐᖏᒃᑲᓗᐊᕐᒪᖔᖅ ᐊᒻᒪᓗ ᐊᑎᓕᐅᖅᑕᐅᓯᒪᒐᓗᐊᕐᒪᖔᖅ.  

ᐃᓚᖓ 9 ᓈᓴᐃᓂᖅ ᐊᒻᒪᓗ ᓇᓗᓇᐃᖅᓯᓂᖅ ᓂᕈᐊᕈᑕᒥᓂᕐᓂᑦ 
 

9.1 ᒪᑐᔭᐅᑐᐊᖅᐸᑦ ᓂᕈᐊᕐᕕᐅᔪᖅ, ᑕᑯᓐᓇᖅᑕᐅᓪᓗᓂ ᓂᕈᐊᖅᑎᑦᑎᔨᒧᑦ ᐊᒻᒪᓗ ᓂᕈᕋᔅᓴᐅᑉ 
ᐊᓯᖏᑕᓘᓐᓃᑦ ᐱᓕᕆᑎᑕᐃᑦ ᑕᕝᕙᐅᑉᐸᑕ, ᐅᕝᕙᓘᓐᓃᑦ ᑕᑯᓐᓇᖅᑕᐅᓗᓂ ᒪᕐᕉᓐᓄᒃ 
ᓂᕈᐊᕈᓐᓇᖅᑑᓐᓄᑦ ᓂᕈᐊᕋᔅᓴᕐᓂᑦ ᐊᑐᐃᓐᓇᖅᑕᖃᓐᖏᑉᐸᑦ, ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ 
ᑐᖓᓕᐊ ᐃᒪᐃᒋᐊᖃᖅᐳᖅ, ᓂᕈᐊᕈᑕᐅᖅᑲᐅᔪᓄᑦ ᓂᕈᐊᕐᓇᐅᑉ ᐅᓪᓗᖓᓂ ᐊᒻᒪᓗ ᐱᑕᖃᖅᐸᑦ 
ᓯᕗᕐᖓᒍᑦ ᓂᕈᐊᕈᑎᒥᓂᕐᓂᑦ: 
 

 (ᐃ) ᓈᓴᐃᓗᓂ ᐊᒥᓲᓂᖏᓐᓂᑦ ᓂᕈᐸᕈᓐᓇᖅᑐᑦ ᐊᑎᖃᖅᑐᑦ ᓂᕈᐊᕈᓐᓇᖅᑐᑦ ᐊᑎᖃᕐᕕᖓᓂ 
ᓂᕈᐸᖅᑐᒥᓂᐅᒍᓂ ᑎᑎᕐᓗᓂᐅᒃ ᐊᑖᒍᑦ ᐊᑎᕈᓯᖓᑕ “ ᐊᒥᓲᓂᖏᑦ ᓂᕈᐊᕈᓐᓇᖅᑐᑦ 
ᓂᕈᐊᓚᐅᖅᑐᑦ ᓂᕈᐊᕐᓇᕐᒥ ᑕᒪᑐᒪᓂ ᑕᕝᕙᓂ ᓂᕈᐊᕐᕕᒻᒥ ᐃᒪᐃᑉᐳᑦ   “, 
ᐊᑎᓕᐅᕐᓗᓂᐅᓪᓗ; 

 (ᐱ) ᓈᓴᐃᓗᓂ ᓂᕈᐊᕈᑎᓂᑦ ᐱᐅᒍᓐᓃᖅᑐᒥᓂᕐᓂᑦ, ᐱᑕᖃᖅᐸᑦ; ᐃᓕᓗᓂᒋᑦ ᐴᔅᓴᒧᑦ 
ᐱᐅᓐᖏᑦᑐᓄᑦ ᐴᓕᐊᕆᔭᐅᓯᒪᔪᒧᑦ, ᓇᓗᓇᐃᖅᓯᓗᓂ ᐴᔅᓴᒥᑦ ᖃᑦᑎᐅᒻᒪᖔᑕ 
ᐱᐅᓐᖏᑦᑐᑦ ᓂᕈᐊᕈᑕᐅᒐᓱᐊᖅᑐᒥᓃᑦ ᐴᔅᓴᕐᓗ ᓂᐱᑎᓪᓗᓂᐅᒃ; 

 (ᑎ) ᓈᓴᕐᓗᓂᒋᑦ ᓂᕈᐊᕈᑏᑦ ᐊᑐᖅᑕᐅᓂᖏᑦᑐᑦ, ᐴᔅᓴᒨᕐᓗᒋᑦ ᑖᔅᓱᒧᓐᖔᖓᔪᒧᑦ 
ᓇᓗᓇᐃᕐᓗᓂᐅᒃ ᐴᔅᓴᒥᑦ ᖃᑦᑎᐅᒻᒪᖔᑕ ᓂᕈᐊᕈᑕᐅᓐᓂᖏᑦᑐᑦ; 

 (ᑭ) ᖃᐅᔨᓴᕐᓗᒋᑦ ᐊᒥᓲᓂᖏᑦ ᓂᕈᐊᕈᑕᒥᓃᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᓐᑦᓂ ᐊᒻᒪᓗ 
ᓱᕋᑦᑐᒥᓃᑦ ᓂᕈᐊᕈᑏᑦ, ᐱᑕᖃᖅᐸᑦ ᐊᒥᓲᓂᖏᑦ ᓂᕈᐊᕈᑕᐅᓐᓂᖏᑦᑐᑦ ᐊᒻᒪᓗ 
ᐊᒥᓲᓂᖏᑦ ᓂᕈᐊᕈᓐᓇᖅᑐᑦ ᑎᑎᕋᖅᑕᐅᓯᒪᔪᑦ ᓂᕈᐊᕈᓐᓇᖅᑐᓄᑦ ᐊᑎᖃᕐᕕᒻᒥᑦ 
ᓂᕈᐊᖅᑐᒥᓃᑦ, ᖃᐅᔨᒪᒋᐊᕈᑕᐅᓂᐊᕐᒪᑦ ᓂᕈᐊᕈᑕᓕᒫᑦ ᓈᓴᖅᑕᐅᑦᑎᐊᕋᓗᐊᕐᒪᖔᑕ; 

 (ᒋ) ᒪᑐᐃᕐᓗᓂᐅᒃ ᓂᕈᐊᖅᑐᓄᑦ ᐴᖓ ᐃᓗᓕᖏᑦ ᐲᔭᕐᓗᓂᒋᑦ ᐃᓕᔾᔨᕕᐅᑉ ᖄᖓᓄᑦ; ᐊᒻᒪᓗ 
 (ᒥ) ᓈᓴᕐᓗᓂᒋᑦ ᓂᕈᐊᖅᑐᒥᓃᑦ ᓂᕈᐊᖅᑕᐅᔪᓄᑦ ᐊᑐᓂ ᓈᓴᐃᕕᒻᒧᑦ ᑎᑎᖅᓯᕕᒻᒧᑦ, 

ᖃᐅᔨᓴᑦᑎᐊᖅᑕᐃᓐᓇᐅᓗᑎᒃ ᓂᕈᐊᕈᑎᓕᒫᑦ 
 

9.2  ᓂᕈᐊᖅᑎᑦᑎᔪᖅ ᐊᒻᒪᓗ ᐱᖓᓲᔪᓐᓇᖅᑐᑎᒃ ᑕᑯᓐᓇᖅᑏᑦ ᑐᓂᔭᐅᒋᐊᖃᖅᐳᖅ ᓈᓴᐃᕕᐅᓂᐊᖅᑐᒥᑦ 
ᑎᑎᕋᕐᕕᒻᒥᑦ ᓇᒻᒥᓂᖅ ᓈᓴᐃᕕᒋᓂᐊᖅᑕᖓᓐᓂᑦ ᓂᕈᐊᖃᑦᑕᖅᑐᓄᑦ ᑕᐃᔭᐃᑎᓪᓗᒍ 
ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ. 

 
9.3 ᓈᓴᐃᑎᓪᓗᒋᑦ ᓂᕈᐊᕈᑕᒥᓂᕐᓂᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᐋᒡᒑᕈᑎᖃᕈᓐᓇᖅᐳᖅ 

ᓂᕈᐊᕈᑎᒥᓂᓕᒫᓂᑦ ᐃᒪᐃᑦᑐᓂᑦ: 
 

 (ᐃ) ᑐᓂᓐᓂᖏᑦᑕᖏᓐᓂᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ; 
 (ᐱ) ᑎᑎᖅᑕᐅᓯᒪᓐᖏᑉᐸᑕ ᓇᓕᐊᓐᓂᑦ ᓂᕈᐊᕋᔅᓴᕐᒥᑦ ᓂᖁᐊᕐᒪᖔᖅ; 
 (ᑎ) ᐊᑕᐅᓯᐅᓐᖏᑦᑐᒥᑦ ᓂᕈᐊᕐᓂᖅᐸᑕ ᓂᕈᐊᕋᔅᓴᐅᔪᓂᑦ; 
 (ᑭ) ᑎᑎᖅᑕᐅᓯᒪᓐᖏᑦᑐᑦ ‘x’ ᐊᓯᐊᓂᓪᓘᓐᓃᑦ ᓇᓗᓇᐃᒃᑯᑎᒥᑦ ᑕᓕᖅᐱᐊᓂ ᐊᑎᖓᑕ 

ᓂᕈᐊᕋᔅᓴᐅᑉ; ᐅᕝᕙᓘᓐᓃᑦ  
 (ᒋ) ᑎᑎᖅᓯᒪᑐᐊᖅᐸᑕ ᓂᕈᐊᖅᑐᖅ ᖃᐅᔨᔭᐅᔪᓐᓇᕐᓗᓂ ᑭᓇᐅᓐᓂᕐᒪᖔᖅ. 
 

9.4 ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᖏᑦ ᐃᒪᐃᒋᐊᖃᖅᐳᑦ:  
 
 (ᐃ) ᐸᐸᑦᑎᓗᑎᒃ ᑎᑎᖅᓯᕕᐅᔪᒥᑦ ᐋᒡᒑᖅᑕᒥᓂᓕᒫᓄᑦ ᑕᑯᓐᓇᖅᑐᓄᑦ ᓇᓕᐊᓐᓄᑐᐃᓐᓇᖅ 

ᓂᕈᐊᕈᑎᒧᑦ ᐃᓗᐊᓃᑦᑐᒥᓂᕐᒧᑦ ᓂᕈᐊᖅᑕᕐᓄᑦ ᐴᑉ; ᐊᒻᒪᓗ  
 (ᐱ) ᐃᓱᒪᓕᐅᕈᔾᔨᓗᓂ ᐊᐱᖅᑯᑎᓕᒫᓄᑦ ᐊᖏᖅᑕᐅᓂᓐᖏᑦᑐᓂᒃ. 
 

9.5 ᓂᕈᐊᕈᑎᓕᒫᑦ ᐋᒡᒑᕈᑕᐅᓐᖏᑦᑐᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᓐᓄᑦ ᐊᑐᖅᑕᐅᓂᐊᖅᐳᑦ, ᐊᒻᒪᓗ: 
 

 (ᐃ) ᓂᕈᐊᕈᑎᓕᒫᑦ ᓂᕈᐊᕋᔅᓴᕐᓄᑦ ᓂᕈᐊᖅᑕᑦ ᑲᑎᑎᖅᑕᐅᒋᐊᖃᖅᐳᑦ ᐃᓛᒃᑰᖅᑐᒧᑦ 
ᐴᖅᑕᐅᓗᑎᒃ ᐊᑐᓂᑦ ᓂᕈᐊᕋᔅᓴᓄᑦ; 

 (ᐱ) ᐊᖏᕈᑕᐅᓐᖏᑦᑐᓕᒫᑦ ᓂᕈᐊᕈᑕᒥᓃᑦ ᐴᖅᑕᐅᒋᐊᖃᖅᐳᖅ ᐃᓛᒃᑰᖅᑐᒧᑦ ᐴᔅᓴᒧᑦ;  

 (ᑎ) ᐴᔅᓴᓕᒫᑦ ᓇᓗᓇᐃᑦᑎᐊᖅᓯᒪᒋᐊᖃᖅᐳᑦ ᑭᓱᒥᑦ ᐃᓗᓕᖃᕐᒪᖔᑕ ᐊᒻᒪᓗ ᓂᐱᑎᑕᐅᓗᑎᒃ 
ᓂᕈᐊᖅᑐᓕᕆᔩᑦ ᐊᖓᔪᖅᑳᖓᓐᓄᑦ; ᐊᒻᒪᓗ   

 (ᑭ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊ ᐊᒻᒪᓗ ᓂᕈᐊᖅᑎᑦᑎᔪᖅ ᓂᐱᑎᑦᑎᒍᓐᓇᖅᐳᖅ 
ᐴᔅᓴᓂᑦ. 

 
9.6 ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᑎᑎᕋᕆᐊᖃᖅᐳᖅ ᓇᓗᓇᐃᖅᓯᔪᒥᑦ ᓂᕈᐊᕐᓇᕐᒧᑦ, 

ᓱᒃᑲᔪᒃᑰᕐᓗᓂᐅᒃ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᓐᓄᑦ ᐊᒥᓱᓕᐅᕐᓗᓂᓗ ᓂᕈᐊᕋᔅᓴᕐᓄᑦ ᐊᒻᒪᓗ 
ᐊᓪᓚᑦᑎᖏᓐᓄᑦ ᑕᕝᕙᓃᖃᑕᐅᔪᓄᑦ.  ᐊᒥᓱᓕᐅᖅᓯᒪᓐᖏᑦᑐᖅ ᐴᖅᑕᐅᓗᓂ ᓇᓗᓇᐃᒃᑯᑎᓕᒻᒧᑦ 
ᐃᓕᔭᐅᓗᓂᓗ ᑕᐃᓐᓇ ᐴᔅᓴᖅ ᓂᐱᑎᓯᒪᔪᖅ ᓂᕈᐊᖅᑐᓄᑦ ᐴᔅᓴᕐᒧᑦ ᐴᔅᓴᖅ 
ᐅᑎᖅᑎᑕᐅᓚᐅᓐᖏᓐᓂᖓᓂ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᓐᓄᑦ. 

 
9.7 ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊ ᐃᒪᐃᒍᓐᓇᖅᐳᖅ ᐃᓕᓯᓗᓂ: 

 (ᐃ) ᓂᕈᐊᕈᓐᓇᖅᑐᑦ ᐊᑎᖃᕐᕕᖓᓂ;  
 (ᐱ) ᐃᓛᒃᑰᖅᑐᒃᑯᑦ ᐴᔅᓴᓅᕐᓗᓂᒋᑦ ᓂᕈᐊᕈᑏᑦ, ᐊᑐᖅᓯᒪᓐᖏᑦᑐᑦ, ᓱᕋᑦᑐᒥᓃᑦ, 

ᐋᒡᒑᖅᑕᐅᔪᒥᓃᑦ ᐅᕝᕙᓘᓐᓃᑦ ᓈᓴᖅᑕᐅᔪᒥᓃᑦ ᐊᑐᓂ ᓂᕈᐊᕋᔅᓴᕐᓄᑦ; 
 (ᑎ) ᐴᔅᓴᖅ ᐃᓗᓂᖃᖅᑐᖅ ᓂᕈᐊᕈᓐᓇᖅᑐᑦ ᐊᑎᖁᑎᖏᓐᓂᑦ; ᐊᒻᒪᓗ  
 (ᑭ) ᐊᓯᖏᑦ ᑎᑎᖅᑲᐃᑦ ᐊᑐᖅᑕᒥᓃᑦ ᓂᕈᐊᕐᓇᕐᓂᑦ ᐴᕐᓗᓂᒋᑦ ᐴᕐᒧᑦ. 

 
9.8 ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ ᑐᖓᓕᐊ ᑮᔅᓯᒋᐊᖃᖅᐳᖅ ᓂᕈᐊᖅᑕᕐᓄᑦ ᐴᕐᒥᑦ 

ᐊᐅᓪᓚᖅᑎᑦᑎᓗᓂ ᐴᖓᓂ ᖃᖓᑕᓲᒃᑯᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᓐᓄᑦ. 
 
 
ᐃᓚᖓ 10 ᓈᓴᐃᒃᑲᓐᓂᕆᐊᖃᖅᑐᖃᖅᑎᓪᓗᒍ  
 

ᐊᒥᓲᓂᖏᑦ ᓂᕈᐊᖅᑐᒥᓃᑦ ᐃᓛᒃᑰᓕᖅᓱᕐᓗᒋᑦ ᓂᕈᐊᖅᑕᒥᓃᑦ ᐊᒥᓲᓂᖏᒍᑦ ᐊᒻᒪᓗ ᓂᕈᐊᕋᔅᓴᐃᑦ 
ᓂᕈᐊᖅᑕᐅᓂᓐᖏᑦᑐᑦ ᐅᕝᕙᓘᓐᓃᑦ 2-ᐳᓴ ᑐᖔᓃᑦᑐᑦ ᓂᕈᐊᖅᑕᒥᓂᓕᒫᓂᑦ, ᓂᕈᐊᖅᑐᓕᕆᔩᑦ 
ᐊᖓᔪᖅᑳᖓᑦ ᓈᓴᐃᒃᑲᓐᓂᖁᔨᔪᓐᓇᖅᐳᖅ ᑎᑎᖅᑲᑎᒍᑦ ᓂᕈᐊᖅᑕᒥᓂᓕᒫᓄᑦ. 

 
ᐃᓚᖓ 11 ᐃᓚᓕᐅᔾᔭᐃᑦ ᐊᒻᒪᓗ ᓴᖅᑭᑕᐅᔪᑦ ᓂᕈᐊᕐᓂᐅᓚᐅᖅᑐᓂᑦ  
 

11.1 ᓈᓴᖅᑕᐃᓐᓇᐅᓚᐅᖅᑎᓪᓗᒋᑦ ᓂᕈᐊᕈᑎᓄᑦ ᐴᓕᒫᑦ, ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ 
ᐃᒪᐃᒋᐊᖃᖅᐳᖅ: 
 

 (ᐃ) ᐃᓂᖃᕐᕕᖓᓂ, ᐅᓪᓗᖓᓂ ᐊᒻᒪᓗ ᐃᑲᕐᕋᖓᓂ ᓇᓗᓇᐃᖅᑕᐅᓯᒪᔪᒥᑦ ᓂᕈᐊᖅᑐᓕᕆᔩᑦ 
ᐊᖓᔪᖅᑳᖓᓐᓄᑦ, ᑲᑎᑎᖅᑕᐅᓂᖏᓐᓄᑦ ᓂᕈᐊᕈᑎᒥᓃᑦ ᑎᑎᖅᓯᒪᔪᓂᑦ; ᐊᒻᒪᓗ 

 (ᐱ) ᑕᕝᕙᐅᑎᓪᓗᒋᑦ ᓂᕈᐊᖅᑐᓕᕆᓂᕐᒧᑦ ᐃᖅᑲᓇᐃᔭᖅᑏᑦ ᐊᒻᒪᓗ ᓂᕈᐊᕋᔅᓴᐃᑦ 
ᐊᓪᓚᑦᑎᖏᓪᓘᓐᓃᑦ ᐅᐸᔅᓯᒪᔪᑦ, ᒪᑐᐃᖅᓯᔪᓐᓇᖅᐳᑦ ᐴᔅᓴᓂᑦ ᐃᓗᐊᓃᑦᑐᓂᑦ ᐳᖏᑕ 
ᓂᕈᐊᕈᑏᑦ ᓈᓴᐃᓗᑎᒃ ᓂᕈᐊᕈᑎᒥᓂᕐᓂᑦ ᐊᑐᓂ ᓂᕈᐊᖅᑕᐅᔪᓄᑦ. 
 

11.2 ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᓴᖅᑮᒋᐊᖃᖅᐳᖅ ᑕᖅᑲᒃᑯᓄᖓ ᓂᕈᐊᕈᑕᒥᓂᕐᓂᑦ. 
 

11.3 ᓈᓴᖅᑕᐅᓚᐅᖅᑎᓪᓗᒋᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᑎᑎᕋᕆᐊᖃᖅᐳᖅ ᐅᓂᒃᑳᓕᐊᒥᒃ 
ᓇᑭᓐᖔᕐᓂᕐᒪᖔᑕ ᓂᕈᐊᕐᕕᓐᓂᑦ, ᐊᒥᓲᓂᖏᓐᓂᑦ ᓂᕈᐊᖅᑐᒥᓃᑦ ᓂᕈᐊᕋᔅᓴᕐᓂᑦ, ᐊᒥᓲᓂᖏᑦ 
ᐊᖏᕈᑕᐅᓐᓂᖏᑦᑐᑦ ᓂᕈᐊᕈᑏᑦ ᐊᒻᒪᓗ ᐊᒥᓲᓂᖏᓐᓂᑦ ᐊᑎᖃᖅᑐᑦ ᓂᕈᐊᕈᓐᓇᖅᑐᑦ 
ᐊᑎᖃᕐᕕᖓᓂ.  

 
11.4 ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᑕᐃᒪᐃᒋᐊᖃᓕᑐᐊᖅᐸᑦ, ᑐᓂᓯᒋᐊᖃᖅᐳᖅ ᐊᑐᖅᑕᒥᓂᓕᒫᓂᑦ 

ᓂᕈᐊᕐᓇᕐᒥ ᐊᐅᓚᑦᑎᔨᒻᒪᕆᖓᓐᓄᑦ ᐊᒻᒪᓗ ᐊᐅᓚᑦᑎᔨᒻᒪᕆᖓᑦ ᖃᐅᔨᒪᒋᐊᕆᐊᖃᖅᐳᖅ 
ᐸᐸᑦᑎᑦᑎᐊᕐᓗᓂ ᐱᖓᓲᔪᖅᑐᓂᑦ ᑕᖅᑭᓂᑦ ᓂᕈᐊᕐᓇᐅᓚᐅᖅᑎᓪᓗᒍ ᐸᐸᓪᓗᓂᒋᑦ. 

11.5 ᐱᖓᓲᔪᖅᑐᑦ ᑕᖅᑮᑦ ᓈᓕᖅᐸᑕ, ᐊᐅᓚᑦᑎᔨᒻᒪᕆᒃ ᐃᒋᑦᑎᒍᓐᓇᖅᐳᖅ ᓂᕈᐊᕈᑎᒥᓂᕐᓂᑦ 
ᑕᑯᓐᓈᖅᑎᖃᕐᓗᓂ ᒪᕐᕉᓐᓂᒃ ᐊᒻᒪᓗ ᐊᐅᓚᑦᑎᔨᒻᒪᕆᒃ ᑕᑯᓐᓇᖅᑏᓪᓗ ᓇᓗᓇᐃᖅᓯᒋᐊᖃᖅᐳᑦ 
ᐃᒋᑦᑎᓂᖏᓐᓄᑦ ᓂᕈᐊᕈᒥᓂᕐᓂᑦ ᑎᑎᖅᑲᒃᑯᑦ ᓇᓗᓇᐃᖅᓯᔪᒥᑦ. 

 
ᐃᓚᖓ 12 ᓂᕈᐊᖅᑕᐅᕕᖓᓄᑦ ᐱᓕᕆᐊᖃᓕᕐᓂᖅ 
 

ᓂᕈᐊᖅᑕᐅᕋᑖᕐᓂᑯᐃᑦ ᓂᕈᐊᖅᑕᐅᕕᒋᔭᒥᓐᓅᕈᓐᓇᓕᕋᔭᖅᐳᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ 
ᓇᓗᓇᐃᖅᓯᓚᐅᖅᑎᓪᓗᒍ ᓈᓴᖅᑕᐅᓯᒪᔪᓂᑦ ᒪᓕᑦᑐᒋᑦ ᓄᓇᕗᑦ ᑐᓐᖓᕕᒃᑯᑦ ᒪᓕᒐᕋᓛᖏᑦ. 

 
ᐃᓚᖓ 13 ᐋᖅᑮᓂᖅ ᐱᓂᕐᓗᒍᑕᐅᓚᐅᖅᑐᓂᒃ 
 

13.1 ᑲᑎᒪᔩᑦ ᑐᑭᒧᐊᖅᑎᖏᑦ ᓄᓇᕗᑦ ᑐᓐᖓᕕᒃᑯᓐᓄᑦ ᑎᒃᑯᐊᖅᓯᓐᓇᖅ ᐊᓂᒍᑎᑐᐊᖅᐸᑦ ᓂᕈᐊᕐᓇᕐᒧᑦ, 
ᑎᒃᑯᐊᖅᓯᔪᓐᓇᖅᐳᑦ ᓂᕈᐊᖅᑐᓕᕆᓂᕐᒧᑦ ᑲᒥᓴᓇᓂᐊᖅᑐᒥᑦ.  ᐅᑯᐊ ᐱᔪᓐᓇᖅᑎᑕᐅᕗᑦ 
ᓂᕈᐊᖅᑐᓕᕆᓂᕐᒧᑦ ᑲᒥᓴᓇᐅᔪᓐᓇᖅᑐᑎᒃ: 

 
   (ᐃ) ᐱᓕᕆᑦᑎᐊᕋᓱᐊᕐᓂᒧᑦ ᑲᒥᓴᓇ ᓄᓇᕗᒻᒧᑦ; 

(ᐱ) ᐃᓚᒋᔭᐅᖃᑕᐅᔪᖅ ᐱᓂᕐᓗᑦᑐᖃᖅᑎᓪᓗᒍ ᑲᑎᒪᔨᓄᑦ ᓴᖅᑭᑕᐅᓯᒪᔪᖅ 
ᐊᖏᕈᑎᐅᑉ ᐃᓗᐊᓃᑦᑐᖅ 38 ᐊᑐᖅᑐᒍ ᓄᓇᕗᑖᕐᓂᕐᒧᑦ ᐊᖏᕈᒻᒥᑦ; 
ᐅᕝᕙᓘᓐᓃᑦ 

(ᑎ) ᑭᓇᑐᐃᓐᓇᖅ ᑲᑎᒪᔩᑦ ᑐᑭᒧᐊᖅᑎᖓᓐᓃᓐᖔᖅᑐᖅ ᐱᓕᕆᔪᓐᓇᑦᑎᐊᖅᑐᒋᔭᖅ. 
 

13.2 ᓂᕈᐊᖅᑐᓕᕆᔩᑦ ᑲᒥᓴᓇᖓᑦ ᐱᔨᑦᓯᕐᓂᐊᖅᐳᖅ ᓂᕈᐊᖅᑕᐅᒐᓱᓐᓇᐅᑎᓪᓗᒍ ᐊᒻᒪᓗ 90-ᓄᑦ 
ᐅᓪᓗᓄᑦ ᑭᖑᕐᖓᒍᑦ. 

 
13.3 (ᐃ) ᑭᓇᑐᐃᓐᓇᖅ ᓂᕈᐊᕋᔅᓴᕐᒥᑦ ᐊᓯᐊᓂᓪᓘᓐᓃᑦ ᐱᓂᕐᓗᑦᑐᒋᑦᑎᑐᐊᖅᐸᑦ ᓂᕈᐊᕋᔅᓴᕐᒧᑦ 

ᒪᓕᒃᑲᔭᓐᖏᓚᖅ ᒪᓕᒐᕐᓂᑦ ᑎᑎᖅᑲᒃᑯᑦ ᓇᓗᓇᐃᖅᓯᒋᐊᖃᖅᑐᓂ ᓂᕈᐊᖅᑐᓕᕆᔩᑦ 
ᐊᖓᔪᖅᑳᖓᓐᓄᑦ. 

 (ᐱ) ᐊᑲᕆᔭᐅᓐᖏᑦᑐᓕᒫᑦ ᓂᕈᐊᖅᑐᓕᕆᔩᑦ ᐊᖓᔪᖅᑳᖓᓐᓄᑦ ᐅᖃᐅᓯᐅᒋᐊᖃᖅᐳᑦ 90 
ᐅᓪᓗᐃᑦ ᐃᓗᐊᓂ ᐱᓂᕐᓗᑦᑐᖃᓚᐅᖅᑎᓪᓗᒍ ᖃᐅᔨᔭᐅᒋᐊᓕᓐᓂᑦ ᖃᓄᐃᑦᑐᖃᕐᓂᕐᒪᖔᑦ 
ᓇᓗᓇᐃᖅᓯᓗᓂ. 

(ᑎ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᑐᓂᓯᒋᐊᖃᕋᔭᖅᐳᖅ ᐊᑲᕆᔭᐅᓐᖏᑦᑐᒥᑦ 
ᓂᕈᐊᖅᑐᓕᕆᔩᑦ ᑲᒥᓴᓇᖓᓐᓄᑦ ᕿᒥᕐᕈᔭᐅᖁᓪᓗᒍ. 

 
13.4 ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᓇᒻᒥᓂᖅ ᐱᖁᔨᕗᖔᓕᐊᖓᒍᑦ ᐊᐱᕆᔪᓐᓇᖅᐳᖅ 

ᓂᕈᐊᖅᑐᓕᕆᔩᑦ ᑲᒥᓴᓇᖓᓐᓂᑦ ᕿᒥᕐᕈᖁᔨᓪᓗᓂ ᒪᓕᓐᖏᑦᑐᖃᖅᑐᒋᑦᑎᑉᐸᑦ ᑖᒃᑯᓂᖓ ᒪᓕᒐᕐᓂᑦ. 
 

13.5  (ᐃ) ᓂᕈᐊᖅᑐᓕᕆᓂᕐᒧᑦ ᑲᒥᓴᓇ ᕿᒥᕐᕈᒋᐊᖃᖅᐳᖅ ᕿᒥᕐᕈᖁᔭᐅᑉᐸᑦ ᐅᕝᕙᓘᓐᓃᑦ 
ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑕ  ᐊᐱᕆᑉᐸᒍ. 

(ᐱ) ᓂᕈᐊᖅᑐᓕᕆᔩᑦ ᐊᖓᔪᖅᑳᖓᑦ ᐊᐱᕆᔭᐅᑉᐸᑦ ᑐᓂᓯᒋᐊᖃᖅᐳᖅ ᑐᑭᓯᒋᐊᕈᑎᓕᒫᓂᑦ 
ᐱᓯᒪᔭᖏᓐᓂᑦ ᕿᒥᕐᕈᔭᐅᖁᓪᓗᒋᑦ ᓂᕈᐊᖅᑐᓕᕆᓂᕐᒧᑦ ᑲᒥᓴᓇᒧᑦ. 

(ᑎ) ᓂᕈᐊᖅᑐᓕᕆᓂᕐᒧᑦ ᑲᒥᓴᓇ ᐃᖅᑲᖅᑐᐃᕕᓕᕆᔨᒃᑯᓐᓃᓐᖔᖅᑐᒥᑦ ᐊᓯᖏᓐᓄᓪᓘᓐᓃᑦ 
ᐃᑲᔪᖅᑕᐅᔪᒪᔪᓐᓇᖅᐳᖅ ᕿᒥᕐᕈᓂᐊᖅᑎᓪᓗᒍ. 

13.6 ᓂᕈᐊᖅᑐᓕᕆᓂᕐᒧᑦ ᑲᒥᓴᓇ ᐅᑉᐱᕈᓱᑉᐸᑦ ᓂᕈᐊᕋᔅᓴᖅ ᐊᓯᖏᓪᓘᓐᓃᑦ ᐱᓕᕆᔾᔪᔾᔨᔪᑦ 

ᓂᕈᐊᕋᔅᓴᕐᒧᑦ ᒪᓕᓐᓂᖏᑉᐸᑕ ᒪᓕᒐᕐᓂᑦ ᓂᕈᐊᖅᑐᓕᕆᓂᕐᒧᑦ ᑲᒥᓴᓇ ᐃᒪᐃᒍᓐᓇᖅᐳᖅ: 
 

(ᐃ) ᓱᒋᐊᓐᖏᒍᓐᓇᖅᐳᖅ; 
(ᐱ) ᐊᖏᕈᑎᓕᐅᕈᓐᓇᖅᐳᖅ ᓂᕈᐊᕋᔅᓴᐅᔪᕐᒧᑦ; ᐅᕝᕙᓘᓃᑦ 
(ᑎ) ᓂᕈᐊᕋᔅᓴᐅᔪᖅ ᓂᕈᐊᖅᑕᐅᑉᐸᑦ, ᐅᖃᐅᔾᔨᒋᐊᕈᑎᓕᐅᕈᓐᓇᖅᐳᖅ ᑐᑭᒧᐊᖅᑏᑦ 

ᑲᑎᒪᔨᖏᓐᓄᑦ ᓂᕈᐊᖅᑕᐅᔪᖅ ᐲᖅᑕᐅᒋᐊᖃᕐᓂᖓᓄᑦ. 
 

13.7  ᓂᕈᐊᖅᑐᓕᕆᓂᕐᒧᑦ ᑲᒥᓴᓇ ᓇᒻᒥᓂᖅ ᐊᖏᕈᑎᓕᐅᕈᓐᓇᖅᐳᖅ ᓂᕈᐊᖅᑕᐅᔪᒧᓪᓗ 
ᖃᓄᐃᔅᓴᓐᖏᑐᐊᖅᐸᑦ ᓂᕈᐊᖅᑐᓕᕆᔩᑦ ᑲᒥᓴᓇᖓᑦ ᐅᑯᓄᖓ: 

 
(ᐃ) ᒪᓕᑦᑎᐊᕐᓗᓂ ᒪᓕᒐᕐᓂᑦ ᑖᒃᑯᓂᖓ; 
(ᐱ) ᑕᖅᑲᒃᑯᓄᓐᖔᖓᔪᒥᑦ ᐱᓕᕆᑦᑎᐊᖅᐸᑦ; ᐊᒻᒪᓗ  
(ᑎ) ᐱᔨᑦᓯᕐᓗᓂ ᐱᔭᖏᖅᓴᐃᓂᕐᒥᑦ ᐱᓇᓱᐊᒐᖏᓐᓂᑦ ᐊᔾᔨᒌᑎᑦᑎᑦᑎᐊᖅᑐᒃᑯᓪᓗ 

ᐊᐅᓚᑕᐅᔪᓂᑦ ᐃᓄᓐᓄᑦ ᓄᓇᕗᑦ ᑐᓐᖓᕕᒃᑯᓐᓂᑦ.  
 

13.8 ᓇᒻᒥᓂᖅ ᐊᖏᕈᑎᓕᐅᕐᓗᓂ ᓇᒻᒥᓂᖅ ᐊᖏᕈᑕᐅᑉᐸᑦ ᓂᕈᐊᕋᔅᓴᖅ ᒪᓕᓐᓂᖏᑦᑐᖅ ᒪᓕᒐᕐᓂᑦ 
ᐃᒪᐃᖁᓗᒍ: 

 
(ᐃ) ᐊᑭᓖᖁᔭᐅᓗᓂ ᑮᓇᐅᔭᒃᑯᑦ, ᐃᓚᓕᐅᑎᓗᒍ ᐊᑭᓕᐅᑕᕐᓂᑦ ᓱᕋᖅᑎᖅᑕᒥᓂᕐᓄᑦ, 

ᐊᑕᐅᓯᕐᒧᑦ ᐊᑕᐅᓯᐅᓐᖏᑦᑐᒧᓪᓘᓐᓃᑦ ᓇᓗᓇᐃᖅᑕᐅᓯᒪᔪᓄᑦ ᐃᓄᓐᓄᑦ; 
(ᐱ) ᒪᒥᐊᓪᓗᓂ, ᐃᓚᓕᐅᑎᓗᒍ ᑕᖅᑲᒃᑯᓄᖓ ᑐᓵᔭᐅᑎᓪᓗᒍ ᐊᒻᒪᓗ ᓇᒻᒥᓂᖅ ᑕᐃᔅᓱᒧᖓ 

ᒪᒥᐊᕝᕕᒋᔭᖓᓄᑦ  ᒪᒥᐊᓪᓗᓂ ᑎᑎᖅᑲᑎᒍᑦ ᐅᖃᐅᓯᒃᑯᓪᓗ.  
(ᑎ) ᐋᖅᑮᒋᐊᕈᔨᓗᓂ ᒪᓕᑦᑐᒃᑯᑦ ᐃᓄᐃᑦ ᐃᓕᖅᑯᓯᑐᖃᖏᓐᓂᑦ;  

  (ᑭ) ᓄᓇᓕᖓᓐᓂ ᐃᖅᑲᓇᐃᔭᖅᑎᑕᐅᑲᐃᓐᓇᕐᓗᓂ; ᐊᒻᒪᓗ-ᐅᕝᕙᓘᓐᓃᑦ 
(ᒋ) ᐱᓕᕆᓗᓂ ᐱᓕᕆᓐᖏᑦᑎᐊᒻᒪᕆᓪᓗᓂᓘᓐᓃᑦ ᓂᕈᐊᖅᑕᐅᑉ ᓂᕈᐊᖅᑐᓕᕆᔩᓪᓗ 

ᑲᒥᓴᓇᖓᑕ ᖃᓄᐃᖁᔭᖏᓐᓂᑦ. 
 

13.9 ᓂᕈᐊᖅᑐᓕᕆᔩᑦ ᑲᒥᓴᓇᖓᑦ ᐅᖃᐅᔾᔨᒋᐊᕈᑎᓕᐅᕈᓐᓇᖅᐳᖅ ᑲᑎᒪᔩᑦ ᑐᑭᒧᐊᖅᑎᖏᓐᓄᑦ 
ᓂᕈᐊᕋᔅᓴᖅ ᐲᖅᑕᐅᖁᓪᓗᒍ, ᓂᕈᐊᖅᑐᓕᕆᔩᓪᓕ ᑲᒥᓴᓇᖓ ᖃᐅᔨᓴᕋᔭᖅᐳᖅ ᐅᑯᓂᖓ: 

 
(ᐃ) ᓂᕈᐊᕋᔅᓴᖅ ᖃᐅᔨᒪᓪᓗᓂ ᒪᓕᓐᓂᖏᑉᐸᑦ ᑖᒃᑯᓂᖓ ᒪᓕᒐᕐᓂᑦ; 
(ᐱ) ᑕᒪᓐᓇ ᖃᓄᐃᒋᐊᕈᑕ ᓇᓗᓇᐃᑦᑎᐊᖅᓯᒪᑉᐸᑦ ᐱᔭᕐᓂᖏᑦᑑᓗᐊᓐᖏᐸᓪᓗ; ᐊᒻᒪᓗ  
(ᑎ) ᓱᒋᐊᖅᑕᐅᓐᖏᑉᐸᑦ ᓂᕈᐊᕋᔅᓴᖅ ᐱᓂᕐᓗᑎᑦᑎᓕᕐᓂᐊᖅᐸᑦ ᓂᕈᐊᕐᓇᕐᒥᑦ. 
 

13.10 ᓂᕈᐊᖅᑐᓕᕆᔩᑦ ᑲᒥᓴᓇᖓᑦ ᐅᖃᔾᔨᒋᐊᕈᑎᓕᐅᕈᓐᓇᖅᐳᖅ ᑲᑎᒪᔩᑦ ᑐᑭᒧᐊᖅᑎᖏᓐᓄᑦ 
ᓂᕈᐊᕐᓇᕐᒥ ᓂᕈᐊᕋᔅᓴᖅ ᐲᖅᑕᐅᓂᐊᖅᑎᓪᓗᒍ, ᓂᕈᐊᖅᑐᓕᕆᔩᑦ ᑲᒥᓴᓇᖓᑦ ᐃᒪᐃᑦᑐᒋᑦᑎᑉᐸᑦ: 

 
(ᐃ) ᓂᕈᐊᕋᔅᓴᖅ ᖃᐅᔨᒪᓪᓗᓂ ᒪᓕᓐᓂᖏᑉᐸᑦ ᑖᒃᑯᓂᖓ ᒪᓕᒐᕐᓂᑦ; 
(ᐱ) ᑕᒪᓐᓇ ᖃᓄᐃᒋᐊᕈᑕ ᓇᓗᓇᐃᑦᑎᐊᖅᓯᒪᑉᐸᑦ ᐱᔭᕐᓂᖏᑦᑑᓗᐊᓐᖏᐸᓪᓗ; ᐊᒻᒪᓗ  
(ᑎ) ᓱᒋᐊᖅᑕᐅᓐᖏᑉᐸᑦ ᓂᕈᐊᕋᔅᓴᖅ ᐱᓂᕐᓗᑎᑦᑎᓕᕐᓂᐊᖅᐸᑦ ᓂᕈᐊᕐᓇᕐᒥᑦ. 
 

13.11 ᓂᕈᐊᖅᑐᓕᕆᔩᑦ ᑲᒥᓴᓇᖓᑦ ᐅᖃᐅᔾᔨᒋᐊᕈᑎᓕᐅᖅᐸᑦ ᑲᑎᒪᔩᑦ ᑐᑭᒧᐊᖅᑎᖏᓐᓄᑦ ᐃᓗᐊᓂ 
ᐃᓚᖓᑕ 50 ᓂᕈᐊᖅᑐᓕᕆᓂᕐᒧᑦ ᑲᒥᓴᓇ ᐅᖃᐅᔾᔨᒋᐊᕈᑎᓕᐅᕈᓐᓇᕆᕗᖅ ᑕᕝᕙᓂᔅᓴᐃᓐᓇᖅ 
ᐅᑯᓄᖓ: 

 
(ᐃ) ᐊᓂᓯᐊᓂ ᓂᕈᐊᕋᔅᓴᕐᒥᑦ ᓵᓚᔅᓴᖅᑎᑦᑎᖔᕐᓗᑎᒃ; ᐅᕝᕙᓘᓐᓃᑦ 
(ᐱ) ᐊᐅᓚᑦᑎᔨᓄᑦ ᓂᕈᐊᕐᕕᐅᒐᓱᐊᖅᑐᖅ ᐃᓐᓄᓐᖏᓐᓂᕋᖅᑕᐅᓗᓂ.  

13.12 ᑲᑎᒪᔩᑦ ᑐᑭᒧᐊᖅᑎᖏᑦ ᐱᓕᕆᐊᖃᒃᑲᓐᓂᕆᐊᑐᓐᖏᓚᑦ ᐅᖃᐅᔾᔨᒋᐊᕈᑎᓕᐊᒧᑦ ᓂᕈᐊᖅᑐᓕᕆᔩᑦ 

ᑲᒥᓴᓇᖓᑦ ᐃᒪᐃᑉᐸᑦ ᐅᑯᓂᖓ ᐃᓚᖏᓐᓂᑦ: 
 

(ᐃ) ᐊᖏᕈᑎᖃᕐᓗᓂ ᐅᖃᐅᔾᔨᒋᐊᕈᑎᓕᐊᖏᓐᓂᑦ ᓄᕈᐊᖅᑐᓕᕆᔩᑦ ᑲᒥᓴᓇᖓᑕ; ᐅᕝᕙᓘᓐᓃᑦ 
(ᐱ) ᐋᒡᒑᕈᑎᖃᕐᓗᓂ ᐅᖃᐅᔾᔨᒋᐊᕈᑎᓕᐊᖏᓐᓂᑦ ᓄᕈᐊᖅᑐᓕᕆᔩᑦ ᑲᒥᓴᓇᖓᑕ. 

 
13.13 ᓂᕈᐊᖅᑐᓕᕆᔩᑦ ᑲᑎᒪᔨᖏᑦ ᓇᒻᒥᓂᖅ ᐃᓱᒪᓕᐅᕈᓐᓇᖅᐳᑦ ᓂᕈᐊᖅᑐᓕᕆᔩᑦ ᑲᒥᓴᓇᖓ 25 

ᐅᓪᓗᖅᓯᐅᑏᑦ ᐅᓪᓗᖏᓐᓂᑦ ᐃᓗᐊᓂ ᐅᖃᐅᔾᔨᒋᐊᕈᑎᓕᐊᖏᓐᓄᑦ ᖃᓄᐃᒋᐊᕐᓗᓂ 
ᓂᕈᐊᖅᑐᓕᕆᔩᑦ ᑲᒥᓴᓇᖓᑕ. 

 
 
(ᑭᖑᓪᓕᖅᐹᒥ ᐊᓯᔾᔨᖅᑕᐅᔪᖅ ᓄᕕᐱᕆ 2009)  

 


